
Янус Паннониус
*
 (Janus Pannonius) (1434-

1472) 

 

 

ПАННОНИЯÖС ОШКÖМ 

  

Таöдз сöмын Италияын гижлiсны небöгъяс,  

Но öнi и Паннония
**

 чужтö мича сьылан-

кывъяс.  

Вылö донъялöны найöс, чужан муöй вермас 

гордитчыны меöн.  

Менам лолöй ыджыдджык и ыджыдджык 

чесьтысь, и та вöсна тöдса тайö муыс!  

 

 Комиöдiс Нина Обрезкова 

 

  

                                                 
*
 Первой венгр поэт Янус Паннониус гижис латин-

скöй кыв вылын. 
**

 Паннония – шöр Европаса му, кытчö пырö и öнiя 

Венгрия.  

Балинт Балашши (Balassi Bálint) (1554-1594) 

 

 

СЕТ ЖÖ ЛÖНЬЛУН…  

 

Вай жö лöньлун, ловлы личöд, енэжвывса 

Енмöй,  

Менсьым вежöр, менсьым сьöлöм лöньöдны тэ 

верман.  

 

Уна во нин менам лолöй корсьö аслыс мездлун,  

Сiйöс видз да, эн жö кыскы менсьым лолöс 

везйö.  

 

Эн öд, Енмöй, донтöм донысь мездлун сет тэ 

меным,  

Аслад пилöн сурым донöн спаситiн тэ менö.  

 

Тэнад милосьт, дерт жö, ыджыд менам греклöн 

дорысь,  

Тэнад бурсьöлöмтчöм помтöм. Менö сурым 

корö.  

 

Аддзан-ö тэ, кыдзи чинö озырлунлöн доныс?  

Кодысь меным, тэнад верлы, садьмöдöмöн 

овны.  

 

Буртор вылö кута лача тэнад кывйыд серти!  

Мыйта меын эскöм олö, сы мында и сетан.  

 

Восьты меным вежа сывтö, аддзан – кутшöм 

коньöр,  

Олöмöйлы сет вай, Енмöй, мед и чегöм, 

бордъяс.  

Лэбалiгöн бласлöвита, гректöм олöм корся,  

Кула эскысьöн ме, лöня, ни öтчыд ог сорсьыв.  

 

Комиöдiс Нина Обрезкова  

Михай Чоконаи-Витез (Csokonai Vitéz Mi-

hály) (1773-1805) 

 

 

ЛАЧАЛЫ  
 

Енэжвывса олысь  

Мувывсакöд ворсö,  

Ен моз йöзлы колö,  

Быдöн сiйöс корсьö!  

Лача нимыс сылöн,  

Синтöм, пöръяч Лача,  

Олö-вылö вылын,  

Андел быттьö ачыс.  

Аслад чöскыд вомнад  

Мый тэ меным вöзъян?  

Разьны кутшöм домöд  

Талун меным кöсъян?  

Ов вай ачыд аскöд!  

Отсöг пыдди видзи;  

Кывъясыдлы эски,  

Пöръялöмыд сидзис.  

 

Нарциссъясöн тыртны  

Сад йöрöс тэ кужин,  

Сöстöм ёльса ваöн  

Менсьым пуяс удiн;  

Дзоридзьясыс сюрсöн -  

Тадзи волö тулыс,  

Енэжвывса шудыс  

Менö быд лун сулiс.  

Мöвпъясöй быд асыв,  

Тэрыб мазi öдöн  

 



 
 

11 

 

Лэбалöны сэтчö,  

Роза кöнi быдмö.  

Öтитор эз тырмы  

Менам радлун дырйи:  

Кори Лилла сьöлöм, -  

Сетiс Енмыс дырöн.  

 

Ай, но розаясöй менам  

Нярмисны;  

Ёльясöй, пуясöй менам  

Косьмисны;  

Гожöмöй, гажлунöй  

Кöдзалiс;  

Менам енъюгыдöй  

Пемдiс тай.  

 

Ок, сöмын Лиллаöс  

Коль меным Лиллаöс:  

Эськи ме сьывлывлi,  

Гажаа сьывлывлi.  

Лиллалöн сывъясын  

Гажтöмсö вунöдi,  

Лиллалöн кывъясыс  

Сьöлöмö сунiсны.  

 

Коль, менам Лачаöй,  

Коль менö, кора ме,  

Öд тайö сурымыс  

Сiдзи нин гораммö.  

Регыд нин, кыла нин,  

Вынъясöй бырасны,  

Лолöй тай вывланьö,  

Вир-яйöс тыртасны.  

Видзыс менам сертöм,  

Вöрыс менам сотчöм,  

Раскыс менам морттöм,  

Шондi войлань сетчö.  

Кутшöм шань музыка!  

Син водзын вержитчö!  

Кöсйöм! Лача! Лилла!  

Ен тiянкöд!  

 

Комиöдiс Нина Обрезкова  

Даниэл Бержени (Berzsenyi Dániel) (1776-

1836) 

 

 

ТÖВ ПУКСЬÖМ 

 

Лопыртчöма расным. Нярмöма кышöдыс. 

Сöмын öти зарни кор шпоракылö на. 

Абу нин лэжнöгйыв дзоридза лабиринтыс. 

Сылöн чöскыд рунас оз нин öвтышты Зефир. 

 

Раммöма вöр-валöн мыла шылöдыс. Чöв-лöнь. 

Весиг гулюяс оз кургыны. Пырзьöма баддьöн 

ёльлöн рöмпöштаныс, чöскыд турунаинъясыс 

быттьö абу и вöвлöмны. 

 

Виноградниклысь мыгöрсö шымыртöма рöмыд. 

Весиг öти гöрддзым оз нюмъёвт чимгöрд 

чальяс костас. 

Ставыс гöгöрбок усьöма арся шогö. 

Быттьö висьö кулан висьöмöн. 

 

О, кадыс, кадыс! Збыль кö бордъяса, сэтшöм 

öдйö лэбö! 

И став енув олöмыс быттьö жбыракылö 

бордъяс костас. 

тыдалö, ставыс таладорас – здук кежлö. 

И жебиник гöндор турун моз бöр чискö-

бырö. 

 

Юркытшам быттьö ловъяöсь на тувсовъя 

гаръясыс. 

А тулысöй нин кольö менö, мунö: öдва ме 

матöдлi  

тырпъяс дорам тувсовъя дзоридзъяссö, 

öдва удитi апыштны налысь  чöскыд русö. 

 

Менам кадыс мунö и бöрсö нин, тыдалö, некор 

оз лок. 

И некор оз ло мöд сэтшöм жö кад. 

И некор нин менö оз кимöститны 

Лоллилöн сьöд сэтöр кодь синъясыс. 

 

 Комиöдiс Галина Бутырева 

Даниэль Бержени (Berzsenyi Dániel) (1776-

1836) 

 

 

ПÖДРУГАЛЫ ПИСЬМÖЫСЬ  
 

Эн юась, донаöй, кадсö кыдз колляла,  

Кöнi ме аддзыла сьöлöмлы личöдсö!  

Тöдан тэ, мусатöг öнi ме олляла,  

Тöдан тэ, öтка ме, - абу тэ, мичаöй.  

 

Рытнас ме виноград чукöртöм рисуйта,  

И кор слугаясöс шойччыны ыстала,  

Öдва нин кылана сьыланыс кусiгöн  

Öрек пу улын ме бипурсö öзтала.  

 

Эшкынö тöбся да, ачым тшöтш шойччыла,  

Кывзышта ыпъялысь биыслысь лолыштöм,  

Енэжса олöмö сьöлöмöн вöйтчыла,  

Вежа да ловтыра олöмöн олышта.  

 

Аръявыв гут-гаглöн гажтöмтчысь шыясыс  

Лолöс да сьöлöмöс чуксалас-садьмöдас,  

Паметьлöн бордъясыс, паметьлöн гыясыс  

Ваясны бöр меным вошлöм нин радлунсö.  

 

Татшöм со талунъя серпасыс олöмлöн:  

Букышми, олöмлöн чужöмыс пемдöма!  

Сöмын кык ёрт öнi ме дорö кольöма:  

Вошöм нин муслунлöн кöдзалысь би киньыс  

Да гажтöма олöмлöн гажтöм жö сьыланкыв.  

 

Комиöдiс Нина Обрезкова  

Ференц Кöлчеи (Kölcsey Ferenc) (1790-1838)  

 

 

КЫП  
 

Венгр войтырлöн бушкола нэмъясысь  

 

Енмöй, бласлöвит венгръясöс  

Бур олан руöн, озырлунöн,  

Шевгöд на весьтын доръян сывъястö,  

Тышкасьö кö войтыр вöрöгкöд,  

Кодöс неминучаясыс важöн нин чашйöны,  

Сет йöзыслы шуда вояс,  

Мынтысис нин войтырыс  

Ставсьыс, мый вöлi и мый лоö.  

 

Миянлысь пöльясöс тэ вайöдiн  

Карпаты гöраяслöн вежа йывъясöдз,  

Тэнад бурöн аддзим зэв мича чужан мунымöс  

Бендегузлöн
*
 кöленаыс.  

И кöнi ызгöны гыяс  

Тиссалöн да Дунайлöн,  

Арпадлöн
**

 ошкана пиян  

Вынсялiсны.  

 

  

                                                 
*
 Бендегуз – Атилла нима гунъяслöн вождьлöн ба-

тьыс. 
**

 Арпад (845-907 олан вояс) – венгръяслöн вождь, 

кодi лöсьöдiс династия. Династияыс еськöдлiс венг-

ръясöн 400 кымын во. 

Миянлы Куншаг
***

 муяс вылын  

Кисьмöм шепъяс гычöдiн,  

Токайын
****

 виноград вылö  

Юмов сöз тэ кисьтiн.  

Миянлысь знамя тэ унаысь кыпöдлiн  

Скöр турокъяслöн крепостьяс вылö.  

И эз вермы водзсасьны Матяшлöн
*****

 ярмöм 

войскакöд  

Веналöн вышитчысь крепость.  

  

Миян грекъясысь мездмöм  

Ыпнитiс вежа лöглун войтыр морöсын,  

И швачöдiн тэ аслад гымньöвъяснад  

Йиркакылан енэжъясын,  

Öнi монголъяслысь вир кисьтан ньöвъяс  

Тэд ковмис ас вылад босьтны,  

И та бöрын турокъяслöн нартитöм  

Уси миян пельпомъяс вылö.  

 

Кымынысь горалiс равзöм  

Этш тöдтöм осман котыръяслöн,  

Бырöдöм войсканымлöн лыяс весьтын  

Лёк горшöн сьылöм!  

Кымынысь тэнад пиян  

Копыртлiсны юрнысö, дона чужан му,  

тэнад морöс вылö  

и лолiн тэ тэнад быдтасъяс вöсна  

и тэнад быдтасъяслы гувыв урнаöн.  

                                                 
*** 

Куншаг – Среднедунайскöй равнинаын места.  
****

 Токай – вина вöчан регион. Кызнас пырö Венг-

рияö. 
***** Матьяш Корвин венгр король.  

Тэрмасьлiс пышъялысь и чужан мулань,  

Саблясö нюжöдлiс му горсйын,  

Гöгöр дзоргис и эз казявлы 

Керкасö ас чужан муас.  

Кыпöдчылiс керöс чук йылöдз  

И лэччылiс ковтысöдз,  

Шоглун и майшасьöм век орччöнöсь.  

Ойдöм вир кокъяс улын  

И сотысь би – вылiын. 

 

Крепость сулалiс, öнi – вальдöм колясъяс;  

Бур олан ру и нимкодьлун шывкъялiсны,  

Кулöм водзвывса ружтöм и бöрдöдчöм  

Кылöны öнi медвойдöр.  

И, ок, ас вöля оз дзоридзав  

Кулöмаяслöн вирысь,  

Курыд синва киссьö  

Ай-мамтöм коньöр сирöтаяс синъясысь. 

 

Жалитышт, Енмöй, венгръясöс,  

Кодъясöс неминучаяс швыркйöны.  

Паськöд на весьтын доръян сывтö  

Помтöм шоглунас.  

Неминучаясыс кодъясöс важöн нин чашйöны.  

Сет йöзыслы шуда вояс,  

Мынтысис нин войтырыс  

Ставсьыс, мый вöлi и лоö.  

 

Комиöдiс Владимир Тимин 

Михай Вöрöшмарти (Vörösmarty Mihály) 

(1800-1855) 

 

 

ВОДЗКЫВ  
 

Кор ме тайöс гижи, енэжыс вöлi ясыд.  

Веж чальясыс вöлi вевттьöма дзоридзьясöн.  

Кодзувкот моз уджалö мортыс:  

Венласис киыс, сямыс пуис,  

Öзъялiс вежöрыс, сьöлöмыс эскис,  

И енъюгыдыс, пöсьсö чышкалiг,  

Дасьтысис вайны медся бур козин,  

Мортыслöн тыр-бура олöм.  

Гаж кежлö дасьтысис вöр-ва,  

Бурсö да мичасö дасьтiс.  

 

Радлунсьыс тiралiс сынöд,  

Сёрнитны быттьöкö кöсйис,  

Медым енъюгыдыс ставнас  

Сёрнисö тыр-бура кылiс.  

Кывъяссö тайöс ми кылiм,  

Йöлöга разöдiс найöс.  

Му шарыс бергавны дугдiс.  

Му вылас овмöдчис лöньлун.  

Кыпöдчис вöвлытöм бушков,  

Морт юръяс шыблалiс вылö,  

Сьöлöмъяс вошисны сэнi.  

Ловшысьыс олöмыс кусi.  

Мирыслöн вежöрыс чусмис.  

Енэжлöн бандзибыс пемдiс,  

Серпассö рисуйтiс биньöв –  

Серпасас Енмыслöн скöрыс.  

Бушколыс помасьтöг горзiс,  

Лёкногöн омлялiс звер моз.  

Бушковлöн коктуйяс бöрся  

Косявлöм йöзыслöн ёрöм  

Кыпöдчис лыясыс вылын;  

Тужаыс-нужаыс юрсö  

Соталöм кар вылö пуктiс.  

Öнi тан чöв-лöнь да сурым.  

Муясыс тупкысис пужйöн;  

Эз öти юрсиöн сивöйт,  

Енлöн моз ставнас друг едждiс,  

Енмыс, код морт-йöзсö вöчис,  

Аддзис кор вöчöмсö ассьыс,  

Вöчöмсьыс падмытöдз повзис  

Ачыс тай пöрысьмис дзикöдз.  

 

Воас, дерт тулысыс коркö,  

Важ муыс мичмöдча-вöччас,  

Дзоридзöн тырас да ловзяс.  

Кöдзыдыс синъяссьыс пышъяс,  

Гажлун да томлунлöн серпас  

Кöралысь бандзибас гижас.  

Юалöй сэк асьныд сылысь,  

Кöн сылöн коньöрыс-пиыс.  

 

Комиöдiс Нина Обрезкова 

Михай Вöрöшмарти (Vörösmarty Mihály) 

(1800-1855) 

 

 

ПÖРЫСЬ ЧИГАН 

 

Ворс, чиганöй, тэ юин ворсан донсö, 

И кокнад прöстö оласьны эн лысьт; 

Нянь да ва вылын нö кутшöм олöм, 

Джуджыд кубокас вай винасö тэ кисьт. 

Мувыв олöмыс пыр татшöми и вöлi, 

Коркö кынмывлiс, а коркö биын олiс; 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Мед вирыд тэнад вабергачöн пуö, 

А вежöрыд мед дзöрö тэнад юрад, 

Кузь бöжа кодзулöн мед öзйö тэнад синмыд, 

Да скрипкаыд мед ярскöбджыка юргö, 

Да шер дорысь мед чорыдджык на шыыс, 

Мый кöдзлiс мортыс, ставыс кулi-кынмис.  

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Тэ гора гымлысь сьыланкывсö велöд, 

Кыдз горзö сiйö, бöрдö, öвтö биöн, 

Став вужнас нетшкö пуяс, пыжъяс жуглö, 

Да пöдтö  олöм, мувывсасö вийö. 

Став мирыс талун войнаö тай пöрöм, 

Да Вежа му вылын Господьлöн гортйыс дзöрö. 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Код татшöм пыдiсяньыс лолыштнысö кужис, 

Мый омлялö да горзö пессьысь ортöн, 

Код енэж кузя татшöм гора ковгö, 

Мый горзö, быттьö адын изан бордъяс, 

Лёк нога олысь, йöймöм лолыс, жуглöм сьöлöм, 

Паззьöм войска али повтöм лача вöлöм? 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

И быттьö бара пустыняын кылö 

Збыль смелмöм мортлöн курыд, сьöкыд сёрни, 

Вок виысь мортлöн бедьлöн муö усьöм 

Да бать-мам гуяс вылын челядь сёрни, 

Да грифлöн бордъяс кылö кöнкö войас, 

Да Прометейлöн нэмöвöйся дойыс. 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

И тайö муыс, коньöр синтöм кодзув, 

Мед бергалö да гартчö курыд сокас, 

Мед пессьысь бушков сiйöс весалас да мыськас 

Став няйтсьыс, грекъяссьыс да лёксьыс, 

Мед воас татчö бара Нойлöн кочыс, 

Öд сiйö выльысь мирсö тайöс вöчас. 

Вай ворс, код тöдас, дыр-ö ворсны верман, 

Кор бедьторйöн смычокыд лоны вермас. 

Сьöлöмад и кубокад тыр винаыс и норыс, 

Ворс, чиганöй, и тöждъястö эн корав. 

 

Вай ворс, эн, эн на, – скрипкатö вай пуктыв, 

Муюгыдас öд празьникыс на лоö, 

А сэсся, кодыр лёкыс ачыс мудзас, 

И зыкыс ачыс тышас виртöм лоö, 

Тэ сэки ворс, да ёна-ёна кыпыд шыöн, 

Мед Енъяс радласны, кор ворсöм найö кылас. 

Тэ сэки бара скрипка вылад ворслы, 

Мед кымöс вылад чукыръясыд вошас, 

Мед сьöлöм радлун винаöн сэк тырас, 

Ворс, чиганöй, и тöждъястö эн корав. 

 

Комиöдiс Нина Обрезкова 

Шандор Петöфи (Petőfi Sándor) (1823-1849) 

 

 

XIX НЭМСЯ ПОЭТЪЯС  
 

Некод эн вöрöдöй кокни сямöн  

Струнаяс!  

Кодi öнi босьтö киас лира,  

Ыджыд удж панö.  

Нинöм йылысь кö он вермы сьывны  

Аслад дой да аслад гаж кындзи:  

он ков тэ муюгыдыслы,  

вешты китö вежа ворсансьыс.  

 

Пустыняын шöйтам кыдзи коркö  

Аслас йöзкöд ветлiс Моисей,  

И кывзысис Енмöн сетöм  

Нуöдысьлысь, биа сюръялысь.  

Выль кадö Енмыс  

Татшöм сюръянас индiс  

Кывбуралысьясöс, медым  

Найö нуöдiсны  

Йöзсö Ханаанö. 

 

Поэтъяс, водзö,  

Асланыд йöзкöд би пыр и ва пыр!  

Ёрасны сiйöс, кодi нетшыштас  

Аслас йöз киысь дöрапас.  

Ёрасны сiйöс, кодi полöм вöсна  

Либö дышлун вöсна,  

Медым йöзлöн мырсян-уджалан кадö  

Шойччыны! 

Эм уна больгысь, кодъяс  

Бурсиöны лёксьöмöн,  

Мый ми вермам пö нин шойччыны  

Сы вöсна мый воим нин муас, кодöс корсим.  

Пöръясьöм, ыджыд пöръясьöм,  

Кодöс сюрсъяс да сюрсъяс шуасны лöжöн,  

Найö, кодъяс пöжысь шондi улын  

Олöны ватöг.  

 

Озырлун кöрзинаысь  

Вермасны кö босьтны ставыс öтмоза,  

Канпаслöн пызан сайын  

Быдöнлы кö сюрö ин,  

Вежöрлöн биыс  

Кутас кö öзъявны быд керкаын,  

Сэки вермам шуны, воим,  

Сы вöсна мый танi Ханаан. 

 

А сыöдз? Сыöдз оз позь овны лöня,  

Сыöдз колö мудзтöг тышкасьны.  

Колöк, олöмыс миян уджысь  

Нинöм оз мынты.  

Но сурымыс синъяснымöс  

Небыд окыштöмöн тупкас,  

И дзоридзьясöн, венокъясöн  

Лэдзас му улас.  

 

Комиöдiс Нина Обрезкова 

Шандор Петöфи (Petőfi Sándor) (1823-1849) 

 

 

СЕНТЯБР ПОМЫН 

 

Сад йöрын на дзордзалöм виччысьö дзоридз, 

И öшиньув топольыс пашкыр на, веж на, 

Но аддзан, кыдз тöлыс нин кöдзыдöн дорö? 

И кыр йывсö вевттьöма лымъя нин эшкын. 

Мед сьöлöмын менам жар гожöм на гора, 

И дзордзалö тувсовъя рöмъясöн сьöлöм, 

Но менсьым сьöд юрöс нин едждöдö дзорыс, 

И лунысь-лун ёнджыка пужъялö, вöлöм. 

 

И дзоридзыс нярмö, и олöмыс лэбö… 

Вай пуксьы жö, донаöй, пидзöс выв меным! 

Кöть талун на морöсöй юрыдлы лэбув, 

Он-ö кут аски нин бöрдöдны менö? 

Висьтав вай, водзджык кö кула ме тэысь, 

Бöрдiгтыр тупкан-ö менсьым тэ синмöс? 

Лоö-ö выль муслун вынаджык меысь, 

Вунöдан сы ради менсьым тэ нимöс? 

 

Дöвалысь чышъянсö чöвтан кö коркö, 

Крест вылам сiйöс тэ флаг пыдди öшöд, 

Ме вой шöрын петала пемыдысь кортöг, 

Босьта, и бöр мöдар югыдö воша. 

Синваöс чышкавны чышъянтö восьта 

Нывбаба вöсна, код вунöдiс менö. 

Сьöлöм дой кöртавны чышъянтö босьта 

Сылысь, код öнi на радейтö тэнö. 

 

Комиöдiс Нина Обрезкова 

Янош Арань (Arany János) (1817-1882) 

 

 

СОНДИЛÖН ПАЖЪЯС 

 

Пасьвартöм Дрегельлысь олöм он веж, 

Сы вылын шондiыс, тыш вöлi ыджыд; 

Паныдöн сулалö югыд веж креж, 

Вылiас дöлалö войсколöн шыыс. 

 

Лютняяс киясын, сэнi кык зон, 

Шыыслöн дiн дорас тыдалö перна. 

Кыр улас, увтасас гажыс зэв ён, 

Пасйö Али танi вöрöгöс вермöм. 

 

«Сонди кык сьылысьысь мыйла оз лок? 

Енэжвыв розаяс, бюлбюллöн гöлöс? 

Сьыланысь кыасны тан мед венок, 

Морöс выв кытшö мед лöсялан вöлi!» 

 

«Кыр йылас вежалысь чуркыс нин кос, 

Гяур пашалöн сэн дöрапас шыыс: 

Пидзöсчань лютняя сэнi вöсь гоз,  

Ворсöны, ворсöны, нор налöн шыыс». 

 

…Сиктса поп Мартон сэн весьшöр эз ов, 

Ыстiс Али сiйöс ыдждалан кывйöн: 

Жалитышт, Сонди, тэ ассьыд том лов! 

Некод оз коль тайö кыр йылас ловйöн. 

 

«Мича том зонъясöй! кырйыс нин куш, 

Дöрапас шы дорас нинöмла сьывны: 

Лэччамöй мекöд, сэн радлунлöн вуж, 

Улiас виччысьö маалöм кывъяс» - 

Висьтав вай, Мартон, тэ со кутшöм кыв: 

Мылыштöм тiянсянь Сонди оз виччысь, 

Исуслöн киясын мылыштан кыв: 

Куш сöмын сысянь ме мездсö и вичча. 

 

«Пальмаяс, инжир, щербет, уна фрукт, 

Мый сöмын вына султанлöн оз быдмы. 

Сёяныс чöскыд, и мавтчанлöн дук… 

Праздник Алилöн, и вермöмыс лыдмö!» 

 

Ковгö мед пушка! мед сöрö Али, 

Бомбаяс сяргöны, лэбö граната; 

Мутиыс стенъяссö кисьтö мед, би: 

Дрегель нин дзикöдзыс воöма матö. 

 

«Зонъясöй! шондiыс пуксис нин тан, 

Тöв увгö вöрас, - сэн тöлысьысь петö, 

Шондiлöн пельпомъяс вылын кафтан: 

Танi жö кöдзыд вой ловъястö летö!» 

 

Замокса зарниöн эрд вылыс тыр, 

Донасьыс-донатор бипурын сотчö; 

Вöвъяслöн гöрдлöмыс жугыльöн тыр: 

Морöсас пуртъяслöн пырöмыс тöдчö. 

 

«Сэсся öд тадз вöлi! уси герой! 

Шыöн Али сэсся гуалiс сiйöс; 

Шойччö тан кыр йылас, - öнi нин вой -; 

Сы пыдди Алилы талун вай сьылöй!» 

 

Кык сьылысь сылöн, кык бать-мамтöм зон: 

Пасьтöдны мичаа наясöс тшöктiс: 

Эз кöсйи, мед найö – шоглуныд ён – 

Водiсны омöлик паськöмöн бокас!  

«Ыстiс Али дорö… Шань сiйö, бур; 

Нывсяма чужöм сэн шондi оз сотав; 

Узянныд шатёрас, видзанныд юр: 

Пиянöй, сы кындзи некод оз отсав!» 

 

Сюрс паныд öтнас! и тышкасис кыдз! 

Кöлöкöл бувгöмын тыш сылöн кылiс: 

Войскоыс сылöн эз тöдлы тай мыдз, 

Бöк вылас дзирдалiс-югъялiс шыыс. 

 

«Быттьö Рустем вöлi! тышкасис кыдз, 

Пушкалöн лыйöмысь пидзöсыс потi! 

Аддзылi тышсö ме!... Тырмас вай, сiдз: 

Скöрмас Али сэсся ёна нин татысь». 

 

Усины ставыс! И тшöтш басурман, 

Изъясöн кыр йывсянь усины увлань: 

Гöрд вирöн кисьталöм креж вылын, тан 

Повтöма öтнасöн виччысис кулöм. 

 

«Воас-ö пом талы? помассяс кор 

Лёкиник гяурлы ошкана сьылöм? 

Эскытöм кычанъяс! Виччысьö ньöр 

Виччысьö тiянöс тюрьма Алилöн». 

 

Мед сы вылö витысьыс синтöммас пыр, 

Юр кералысь киясыс öдйö мед косьмас; 

Эн жö вай, Енмöй тэ видз сiйöс дыр, 

Код сылысь том да бур олöмсö босьтiс! 

 

Комиöдiс Нина Обрезкова 

Янош Арань (Arany János) (1817-1882) 

 

 

ПОМÖДЗ  
 

Лиратö, лиратö  

Морöсад топöд,  

Сурым кö локтö;  

Си вылас чуньясыд  

Ворсны на вермасны,  

Пальöдан шогтö.  

 

Вина да муслун мед  

Сöнъясад абу,  

Лира эн эновт;  

Абу-öм радлуныс,  

Он öмöй шогсьы,  

Рöкыс кор венö?..  

 

Олöмыс мича öд,  

Видзны кö кужан  

Сiйöс, мый верман;  

Сöмын тэ аръявыв,  

Коръясыс гылалiг,  

Гожöм эн кевмы.  

 

Лача мед торпыриг,  

Шондi нин джынвыйö  

Енэжад абу:  

Енвевтыс ясыд на,  

Гудырсö – тöвъяскöд  

Вöтлы да радлы.  

Эн эскы, мый лираыд  

Вынйöрсö воштiс:  

Мöднога сьылö;  

Тадзи кö раммöдчан,  

Унаысь сылысь на  

Сьылансö кылан.  

 

Ортсы и пытшкöсад  

Ворсаныд олö,  

Сьöлöм кö вира;  

Выль мöвпъяс чужасны,  

Дышлы эн сетчы тэ,  

Корас кö лира.  

 

Кывзысьыд эм тэнад?  

Абу? Тэ сёрнит,  

Енсянь öд кывйыд;  

Мед и дзик кушинын,  

– Тирган моз гожöмын –,  

Ланьтöдчас сьылан.  

 

Комиöдiс Нина Обрезкова 

Янош Вайда (Vajda János) (1827-1897) 

 

 

КЫЗЬ ВО МЫСТИ  
 

(Гиналöн альбомö)  

 

Кыдзи Монблан вылын йиыс,  

Кодöс шондiыс оз сывтты,  

Кусiс менам сьöлöм биыс,  

Ёрысь муслун ылö кывтiс.  

 

Венö пырисны тыр кодзув:  

Дзирдыс коднаныслöн мича,  

Югöр киссьö бöрам, водзам;  

Но ме ассьым юрöс видза.  

 

Ог на сыв. Но коркö войнас,  

Öтнам, мöвплы вöля сетi:  

И друг томлуннымлöн тыас  

Тэнад юсь мыгöрыд петiс.  

 

Выльысь менам сьöлöм öзйис,  

Тайö войыс оз нин кондысь,-  

Монблан помтöм лымсö вöзйö,  

Кодыр сайсянь сувтö шондi …  

 

Комиöдiс Нина Обрезкова 

Эндре Ади (Ady Endre) (1877-1919) 

 

 

ВОЙЫН РÖДТЫСЬ ВÖВ ДОДЬ  

 

Кутшöм Тöлысь талун жеб, 

Кутшöм войыс лöнь да шуштöм,  

Меным тшöтш жö вывтi шуштöм, 

Кутшöм Тöлысь талун жеб. 

 

Ставыс киссис, ставыс тор, 

Биыс кöнсюрö куш öзйö,  

Муслун торпыригъяс вöзйö, 

Ставыс киссис, ставыс тор. 

 

Рöдтö орччöн вöла додь, 

Бöрвывтiыс быттьö ойзöм, 

Джынйыс лöнь, мöд джынйыс горзöм, 

Рöдтö орччöн вöла додь.  

 

Комиöдiс Нина Обрезкова 

 

  



 
 

34 

 

 

Эндре Ади (Ady Endre) (1877-1919) 

 

 

ВИДЗА ТЭНСЬЫД СИНЪЯСТÖ  
 

Пöрысьмысь нин киясöн  

Кута тэнсьыд киястö,  

Пöрысьмысь нин синъясöн  

Видза тэнсьыд синъястö  

 

Нэмöвöйся пемöсöн  

Муюгыдыс потiгöн,  

Повзьöмöйла шемöсöн  

Тэ дорö ме котöртi.  

 

Тiралысь нин киясöн  

Кута тэнсьыд киястö,  

Тамышмöм нин синъясöн  

Видза тэнсьыд синъястö.  

 

Ог тöд, дыр-ö, регыд-ö,  

Сотчас олöм биясыс,  

Век жö кута киястö,  

Век жö видза синъястö.  

 

Комиöдiс Нина Обрезкова  

Михаил Бабич (Babits Mihály) (1883-1941) 

 

 

РЫТЪЯ ЮАЛÖМ 

 

Кодыр рытсö быттьö небыд эшкын, 

сьöдов, вольыд, бархат сяма эшкын, 

вольсалö тан ыджыд пестунича, 

медым вевттьыны да кага-мусö видзны, 

сэтшöм мелiа да сэтшöм лöня вевттьö, 

öти турун сi оз сьöктöд сiйö вевтыс, 

дзоридзьяслöн сыръясыс оз киссьы, 

кокни бобув бордъяс вывсьыс мичсö, 

öшкамöшка рöма бобув мичсö 

медся донатор моз кутö-видзö, 

тадзи шойччö ставыс эшкын улас, 

небыд бархат сяма эшкын улас: 

тайö кадыс кытчö кöть оз сулы, 

верман гортад пöжны небыд улöс, 

верман кафеын тэ пызан сайын, 

видзöдны, кыдз газыс öзйö-ваймö; 

верман понйыдкöд тэ ылысь-ылысь 

коръяс пöвстысь корсьны дышмöм тöлысь; 

гашкö, бусöн тырöм туйяс вылöд 

ньöжйöникöн рöдтö тэнад вöлыд; 

либö юр вежöртö бергöдлö нин бара 

поезд либö саридз шöрса караб; 

кодыр йöзын, тöдтöм карын шöйтан, 

другысь аслыд тöдса дышад вöйтчыв, 

видзöд, кыдзи кысьö улич прöшви, 

ылi бияс вылö, кодъяс оз тай вошны; 

либö Риваын, код шусьö юдор карöн, 

кöнi биöн сотчö опал рöмпöштаныс, 

важсö казьтылiгöн другысь бöрддзы, 

юмов дойсö сьöлöмыдлысь гöрддзы, 

казьтыв ёна важöн кольöм нэмсö,  

кодлöн чусыд вуджöр öнi абу эм ли, 

век жö паметяд тай öзйö югыд биöн, 

тайö кольöмаыс – озырлун и виян: 

тайö казьтылöмсьыс мудзöм юртö 

лэдзан мулань, он нин виччысь буртор: 

но и шойччигöн да мичаинö волiг, 

полысь юрад öти мöвп и олö: 

мыйла колö тайö помтöм мичыс? 

юрад сöмын öти мöвп и видзан: 

мыйла ваыс, мыйла озыр мрамор? 

мыйла рытыс, мыйла эшкынаныс? 

мыйла мылькъяс, мыйла коръяс колö, 

саридз, кытчö кöйдыс оз и волы? 

мыйла ваыс ойдлö, сэсся чинö, 

да и кымöръясыс – Данаида нывъяс, 

шондi, яра сотчысь сизиф изйыс? 

казьтылöмсö мыйла колö видзны? 

мыйла бияс, мыйла кольквиж тöлысь? 

мыйла помасьлытöм кадыс колö? 

турун сi вай видлöг пыдди босьтам: 

мыйла быдмö, бöрыннас кö косьмö? 

мыйла косьмö, сэсся бара босьтчö? 

  

Комиöдiс Нина Обрезкова 

Михай Бабич (Babits Mihály) (1883-1941) 

 

 

ИОНАЛÖН КЕВМÖМ  
 

Кывъясöй менам оз кывзысьны менö,  

ковтöм важ кывъясöй пырöны венö.  

лои ме кытшлалысь визласлöн торйöн,  

потшöсысь-помöдысь нетшытштöм зорйöн.  

пöри ме весьшöрö падъялысь шорö,  

ытва моз паськалi - помыс ни дорыс.  

Сетiс кö Месайыс шорöйлы туйсö –  

колана ва визьсö коньöрлы туйдiс,  

саридзлань, саридзлань эськö ме тюри,  

Енмыслöн отсöгöн рифмаöй сюрас,  

дасьтöмыс водзвыв. Ачым мый кужа? -  

Библия серти мед кывбурыс чужö.  

Дышмöм слуга тэнад, пöрьяч Иона  

Черилы-Китлы кыдз веськалiс вомас,  

сiдз жö и ме лэччи – пöгибö воны –  

пемыдас-дзугас мед пессьыны-овны.  

Эг öд Иона моз куим лун кежлö, -  

куим во, куим нэм – некод оз вежлы,  

Сэтчöдз, кор дзикöдз нин черилы сюра,  

аддза важ гöлöс и кывъясöй сюрö.  

Сувтасны кывъясöй шыльыда радö,  

Енмыс кыдз тшöктас да отсалас ладöн,  

Горавны кутасны сэтчöдз, кор горшöй  

пöръялас менö, да чöвлунсö корсяс,  

сэтчöдз, кор енэж да важ Ниневия  

кувны оз лэдзны да сетасны сьывны.  

 

Комиöдiс Нина Обрезкова   

Фридьеш Каринти (Karinthy Frigyes) (1887-

1939) 

 

 

ВОДЗКЫВ  
 

Нинöм некодлы ог висьтав,  

Висьтала ме ставлы.  

 

Шöпки ме вомöн, пельясöн шöпки,  

Тiянлы ставлы, ставлы и öткöн.  

 

Гусятор, кодöс ставöн оз тöдны,  

Гусятор, кодöс öти морт тöдö.  

 

Гусятор, мыйла гусьöн ме кужи  

Вирын да няйтын му вылас чужны.  

 

Кыв тайö, гусятор, ичöтик дивö,  

Медым ме аддзи, кодлы зэв кивыв  

Шöпнитны пеляс: висьтав тэ водзö.  

 

Нинöм некодлы ог висьтав,  

Висьтала ме ставлы.  

 

Петöма туйö. Öнi ме тöда,  

Ставыс оз ветлы зэв ыджыд öдöн.  

 

Öти нин гöрдов, пöсь сыысь лои,  

Шöпнитны кöсйис: окасьтöдз воис.  

 

Кулöма мöдыс, кынмöм да ловтöм,  

Пырöма гуö, керкаыс овтöм.  

Нинöм некодлы ог висьтав,  

Висьтала ме ставлы.  

 

Коймöдыс сюся видзöдлiс мелань,  

Серавны кутiс, меным тшöтш серам.  

 

Челядьдыр Енлы кöсйи ме шуны, -  

Эм кö, дерт, сiйö, менö моз вунöд.  

 

Енсö тай сöмын некысь эг аддзы, -  

Няньысь ни винаысь, сотчытöм баддьысь.  

 

Весьшöрö виччи горша ме сiйöс,  

Эз öзты Енмыс эскöмлысь бияс.  

 

Нинöм некодлы ог висьтав,  

Висьтала ме ставлы.  

 

Серамвыв лэптöм – доя да курыд, -  

Мукöддыр лоны лёк мортöн – бурыс.  

 

Грекыс тай вöт кодь, шаньлуныс вöт кодь,  

Вöтыс да вемöс абу тай öткодь:  

 

Век на ме танi, танi нин важöн,  

Висьтала – шондiыс югъялö, гажа.  

 

Ме абу Енъюгыд, Енмöн ог нимав,  

Ог шусьы востымöн, дзоридзлöн нимöн.  

 

Некодысь абу бурджык ни лёк ме,  

Олöмсö олiг вывтi эг лёкмы.  

 

Век жö ме ыджыд: ньöти эг гöльмы,-  

Кодлыкö челядь, кодлыкö пöль ме.  

Нинöм некодлы ог висьтав,  

Висьтала ме ставлы.  

 

Висьталi эськö, висьтала эськö,-  

Кетшалö вомöй, кияслы веськодь.  

 

Висьталi эськö, туйясыс кытчö,  

Отсалöй меным, киястö мыччöй.  

 

Отсалöй сувтны, олöмöй кусас,  

Лолöй оз шед тан, улiас, бусас.  

 

Жынняныс абу, шыбитi сярган,  

Улiас, бусас, гöлöсöй няргысь.  

 

Кодлöнкö кокыс морöсöс тальö,  

Вылöджык лэптöй, коньöрöс, жальöс.  

 

Öти трибуна меным и колö,  

Сёрнитны лэдзöй, енмогысь кора.  

 

Мый сэсянь шуа, ачым ог тöд на,  

Веж жö ме чайта, буртор ме тöда.  

 

Бур юöр вайи, гажаöс вайи,  

Радейтлi кодöс адын и райын, 

Налы, код виччö юöрсö тайöс.  

 

Мый некодлы висьтавны öнi ог вермы,  

Висьтала бöрыннас ставлы.  

 

Комиöдiс Нина Обрезкова 

Дежö Костолани (Kosztolányi Dezső) (1885-

1936) 

 

 

АСЪЯ КОДАЛÖМ 

 

Эськö висьталi тэныд. Абу кö дышыд. 

Колян войнас – куимын – коли ме 

уджöс. 

Весиг водi. Но юрам и öнi 

точкис, тотшкöдiс, клёнöдiс ёна, 

аслам вольпасьын дыр на ме песси, 

унмöй эз лок. 

Кори сiйöс, сiдз и тадзи, ог тöд кыдзи, 

узян лекарствояс юи, сёöдз лыдди. 

Мый ме гижи, öнi видзöдчыны петiс. 

Нетшкис сьöлöмöс нелямын сигаретыс. 

Мöдтор тшöтш жö. Кофе. Ставыс. 

Чеччи, ог ме шогсьы быдтор вöсна, 

öтар-мöдарö ме ветла дöрöм кежысь, 

гöгöр узьö менам котыр ставнас, 

вомдоръясас вöтыс юмав маöн, 

шöйта, быттьö коддзöм курыд ваöн, 

да видзöда öшиньö. 

 

Энлы, кыдзи висьтавнысö тэныд? 

Тэныд тöдса керка менам, 

помнитан кö 

узьланiнöс, сiдзкö, тöдан, 

кутшöм коньöр, куш да овтöм 

тайö кадас тасянь кажитчö Логоди улич, 

кöнi ола. 

Öшинь пырыс аддза йöзыслысь ме олöм, 

йöзыс водöмаöсь, ставлы узьны колö, 

ставыс куйлö 

да синъяс бергöдлöмöн 

дзоргö дзирыд пöрйöг вежöр руас, 

вирыс тырмытöмла вежöр слабмöм 

налöн лои. 

Орччöн накöд кöмныс, кöлуй, 

томан сайын найö жыръяс, быттьö кудйын, 

кодöс мичмöдöны луннас, код кыдз кужö, 

сöмын – верма шуны – видзöдны кö бура, 

быд патера ыджыд клетка вылö мунö. 

Будильник кöнкö лöняс тiчкö-точкö, 

то öдва мунö, то другысь гора босьтчö 

да пеляс узьысьлы 

зэв гора горзö: «чеччы». 

И керка узьö, сöмын шкоргö-нистö, 

кыдз сэсся коркö сё во мысти, 

кор киссяс, петшöр-йöннас гартас, 

и некод сэки оз нин артав 

тан керка вöлi либö скöтлöн карта. 

 

Но вылын, ёртöй, тöждъяс тöдтöм енэж, 

зэв сöстöм, мича, быттьö ачыс енмыс, 

чуть тiралыштö, крепыд, тöдса, вернöй. 

Енэжтасыс, 

дзик сэтшöм, кыдзи важöн кольöм асыв, 

кыдз мамлöн эшкын лöзöн мавтöм пасыс, 

кыдз менам тетрадь вылö ваплöн  киссьöм 

пасыс, 

и кодзувъяслöн 

лöня дзирдалöны дзирыд ловъяс 

шоныд арся 

кöдзыд пöра водзса вояс, 

зэв ылын, найö вой и лунын 

видзöдiсны Ганнибаллысь мунöм, 

öнi кыйöдöны менö, кор ме эстöн, 

öшинь дорын ола, Будапештын. 

 

Ог тöд, мыйкö сэки мекöд лои, 

мен кажитчис, мый шпоракылö бордъяс, 

и мелань локтö сiйö, кодöс гуалi нин 

важöн, челядьдырöй. 

 

Сэтшöм дыр ме 

дзорги енэжтаслöн востымасьöм вылö, 

мый асыввылын гöрдов кыа садьмис,  

и кодзувъяслöн дзирдалöмыс чинiс, 

и ылын-ылын, кöнкö вылын 

öзйис ыджыд югыд кылыс, 

и енэж öдзöсъясыс воссис, 

и бияс öзъялiсны гöгöр, 

мыйкö дрöгмунi, 

и вылыс гöсьтъяс разöдчыны кутiсны, 

асывводза вуджöръяс костö 

заводитiс мунны войся балыс, 

öдзöсводзыс быттьö кывтiс югыд югыдын, 

кильчö вылас коллис гöсьтъяссö кöзяин, 

нималана öксай, енэжвывса морт, 

бальнöй жырлöн месай, 

и мунöм-вöрöм, тiльгунъяслöн тильгöм, 

и аньясыслöн лöня шöпкöм, 

кыдз овлö баллöн помасигас, 

и вöлаясöс корöны нин мунны. 

 

Прöшви вуаль 

тыдалiс, быттьö 

ылi пемыдын 

сiйö бриллиантъясöн дзирдалiг лэччис, 

кыдз лöзалысь 

дона паськöм, 

кодöс пасьталö озыр мича нывбаба, 

и сы вылын донаиз, 

кодi югзьöдö тайö чöвлунсö, 

кельыд енэжлысь вöвлытöм лöзсö, 

а, колöк, идöг, кодi кокньыда 

дзирдалысь баснас 

мичмöдö юрсисö, 

и вöтысь на кокниа 

лайкъялысь 

кокньыдик доддьö 

пуксьö 

и лэбö водзö нюмъялiгтыр, 

вöвъяс лэбöны 

йöвввыв биöн ыпъялысь дзодзöг туйлань, 

зарни конфетти зэр улын уна сё вöла, 

подковъясыс дзирдалöны. 

 

Вомöс восьтöмöн ме сулалi, 

да шудлунöйла горöдчывлi, 

енэжас бал, быд рыт бал, 

и ме гöгöрвои тайö  

ыджыд гусяторсö:  

енэжса феяяс асывводзнас локтöны гортаныс 

помасьлытöмлöн югзьöдöм кытшъястi. 

 

Югдытöдз  

ме сулалi и видзöдi. 

И друг шуи: а мый тэ корсин 

тайö му вылас, кутшöм вöвлытöмторъяс, 

кутшöм нывбабаяс киö тэ веськалiн, 

кутшöм гижöд тэныд колöджык вöлi, 

мый та мында во коли, та мында кöдзыд тöв 

да сы мында тöлктöм вой, 

а тэ сöмын öнi аддзин тайö рытсö? 

 

Ветымын, 

о, ветымын во – сьöлöмöй пессьö – 

и кулöмаыс менам танi-сэнi век унджык – 

ветымын во нин югъялöны ме вылын 

тайö ловъя яръюгыд енэжса суседъясыс, 

кодъяс аддзöны, кыдз синваöс ме чышкала. 

Висьтала веськыда, улöдз, 

муöдз копыртчы ме и аттьöалi ставсьыс. 

 

Кывзы, ог тöд ме, мыйö эскыны, 

но тöда, татысь ковмас мунны, 

и сьöлöмöс восьтöмöн 

ме сьывны кутi енэжыслы, 

сылы, код йылысь некод оз тöд, кöнi сiйö, 

сылы, кодöс ог аддзыв ни öнi, ни бöрас. 

И збыльысь, кор менам вир-яйöй лёкмö нин, 

ме кыла, менам ёртöй, мый нинöм абуын, 

ловъяс да му ёкмыльяс косттi ме шöйтi, 

и век жö ыджыд тöдтöм Ен дорын 

ме сöмын гöсьтöн вöлi.  

 

Комиöдiс Нина Обрезкова 

Дежö Костолани (Kosztolányi Dezső) (1885-

1936) 

 

 

ГУ ВЫВСА СЁРНИ  
 

Аддзанныд, ёртъяс, кулi тай сiйö,  

Пöръялiс миянöс. Тöдiм, дерт, сiйöс.  

Эз нин вöв сiйö нимавмöн ыджыд,  

Сьöлöмыс сöмын сьöлöмöдз йиджис.  

Абу нин сiйö,  

Муыс моз абу.  

Кисьтöма ставсö  

Олöм да кадыс.  

 

Велöдчöй ставöн. Эн полöй ньöти,  

Мортыс тай му вылас татшöмыс öти,  

Татшöмыс сэсся некор оз лолы,  

Пу вылын öткодь кор некор оз овлы,  

Дыр на оз чужсьы татшöмыс сэсся.  

 

Видзöдлöй сы вылö. Кутшöмöн лои –  

Синъяссьыс сылöн бырöма дойыс.  

Киясыс регыд ру пиас вошас,  

Изъясö пöрасны вомыс да горшыс.  

Сюясны гуö. Да сыкöд тшöтш мунас  

Тöдлытöм шыпасöн гижöмыс муас –  

Дзик öти олысьлöн-вылысьлöн гусятор.  

 

Кутшöм кöть вöлöма, югыдыс вöлi,  

Тöдлiсны ставöн и шуисны: вöлi.  

кутшöмджык сёян радейтлiс сёйны,  

шулывлiс мый – ставсö босьтöма шойна.  

Кутшöмöн кылiс пельясын гöлöс,  

Кöлöкöл шыяссö нуöма тöлыс.  

Неважöн быттьö шулывлiс мортыс:  

«Сыр эськö сёйыштны, эм-абу гортын?»  

Винатор юйис. Аддзис кыдз öзйö  

Сигарет киас. Олöмыс вöзйис  

Унатор. Тшыныс сынöдас гартчис,  

Тшын мозыс сылöн рöмъяссьыс артмис:  

Кымöсас öзйö висьталан пасыс,  

Öтнас пö татшöмыс. Он аддзы дасöс.  

 

Верман, дерт, корсьны, но öдвакö матын,  

Абу ни войвылын, весигтö Капын
*
,  

Кольöмас абу, ни локтанас абу,  

Чужасны мукöд. Сiйö нин ва бöр.  

Некор нин сэсся нюмыс оз петав.  

Öтнас öд татшöм став вöльнöй светас.  

Некор оз ло нин некутшöм дивö,  

Мöдысь тай мортыслöн оз öзйы бива.  

 

Ёртъясöй менам, тадзи тай лоис – 

Быттьöкö мойдöдз мортаныс воис.  

Олöмыс коркö казьтывлiс сiйöс,  

Öнi ми шуам: «Кусöма биыс...»  

Сэсся тай енэжыс муланьыс уси,  

Повзим да шуим: «Оз нин сувт мусьыс…»  

Куйлö со танi, бурсö код виччис,  

Бурыс тай öнi мöдъяслы вичмис.  

Öнi оз отсав нин некутшöм отсöг,  

Вöлiс эз мортыс, öнi код водса? 

 

Комиöдiс Нина Обрезкова 

                                                 
*
 Капскöй провинция 1910-1994 воясын медся 

ыджыд провинция Южно-Африканскöй Республи-

каын. Юркарыс – Кейптаун.   

Арпад Тот (Tóth Árpád) (1886-1928) 

 

 

РЫТЪЯ ЮГÖРЪЯСЛÖН ВЕНОК  
 

Пöим рöма туйыс миян водзын,  

Рытъя парксö вевттис вуджöр-биöн,  

Сöмын небыд, мелi югöр соддзыс  

Кыйис кыа тэнад юрси пиö:  

Слабиник да рама öзйысь дзирдыс, -  

Мувывсаöн шуны он нин вермы, -  

Джынвыйö нин лöнис, оз нин вирдав,  

Рытъя кадö некытчö оз тэрмась.  

 

Вуджис чöскыд кöрö. Гусяторйыс  

Юрси пиад югъялiс да ворсiс.  

Важöн нин эз овлы татшöм бурыс,  

Тайö бисö менам синъяс корсис.  

И эг тöд ме, тэ-ö тайö биыс  

Либö вир-яй сiйö сотчысь баддьыс,  

Кытчö Енмыс öзтiс бияс миян,  

Кытысь сiйöс менам лолöй аддзö.  

 

Сулалi ме дыр тадз шемöс пиас,  

Сюрсво бöрся сюрсво кадыс тюрис.  

Сöмын киад босьтiн менсьым киöс,  

Синлыс восьтны менам вынöй сюрис.  

Кылi другысь: менам сьöлöм пиын  

Шылад ловзис, мукöд шысö венiс,  

Сöнъяс пытштi пышйис гулыд вирöн  

Сьöлöмкылöм: радейта ме тэнö!  

 

Комиöдiс Нина Обрезкова 

Дюла Юхас (Juhász Gyula) (1883-1937) 

 

 

ПОМАСЬЛЫТÖМ АННА  
 

Вояс волывлiсны, мунлiсны, тэ мунiн  

Менам казьтылöмъясысь ньöжйö, чусмис  

Сьöлöмын серпасыд тэнад, вушйис  

Тэнад пельпомъяслöн мичыс, шытöг воши  

Тэнад гöлöсыд, и ме эг вöтчы тэ бöрся  

Олöмлöн тшöкыдсьыс-тшöкыд вöртi.  

Талун ме гöлöс тiравтöг нин шуа тэнсьыд 

нимтö,  

Талун ме ог нин сыркмун тэнад видзöдласысь,  

Талун ме тöда нин, мый тэ вöлiн уна пиысь 

öтиöн,  

Талун ме тöда, мый томлун – йöйталöм, но век 

жö  

Эн эскы, сьöлöмöй, мый ставыс тайö вöлi 

пырмунiгмоз  

И дзикöдз сылi-воши, эн эскы!  

Анна, тэ олан менам быд не сiдзи гöрддзöм  

Галстукын и быд не сiдзи шуöм кывйын  

И быд не сiдзи чолöмалöмын  

И быд косявлöм письмöын  

И менам ладтöм олöмын  

Тэ олан и пыр ыджыдалан, Анна.  

 

Комиöдiс Нина Обрезкова   

Йенö Джида (Dsida Jenő) (1907-1938)  
 

 

СТРАСТНÖЙ ЧЕТВЕРГ  

 

Юöртiсны, поездыс пö сёрмö квайт час,  

и лолавны позьтöм пемыдас  

квайт час ме пукалi,  

виччыси Кочардын, страстнöй четвергö.  

Вир-яйöс жугöдö, лов вылын сьöкыд,  

пемыднас тöдтöм туйö петысьлöн моз,  

кодi пышйö Енмöн шуöмсьыс и век жö 

шуöмыслы воча  

да ёсь ныриснас да вейнас ылiсянь кылö  

вöрöглысь сы бöрся вöтчöмсö.  

Öшинь сайын грымгисны паровозъяс,  

нярбордлöн ыджыдсьыс-ыджыд борд кодь сук 

тшыныс 

инмис чужöмö. Кувтöдз повзи.  

Полöмыс йиджис сьöлöмöдз.  

Видзöдлi гöгöр: кöсйи шуны некымын кыв  

тöдса йöзлы, ас йöзлы,  

но войыс вöлi пемыд, ульсов да кöдзыд,  

Петыр узис, Иоанн узис, Иаков узис,  

Матфей узис, ставöн узисны…  

Гырысь войтъяс чепöсйисны кымöсам  

да визувтiсны менам ропмунöм чужöм кузя.  

 

Комиöдiс Нина Обрезкова  

Шандор Ременик (Reményik Sándor) (1890-

1941) 

 

КЫВ  
 

Видзчысьöй талун ёна, кор пырад сёрниö  

И вежавидзана, колана ногöн шуöй кывтö,  

Кывйыс тiянлы талун медбöръя сайöд,  

Кывйыс талун вöвлытöм крепость да мупытшса 

туйяс;  

Видзчысьöй талун ёна, кор пырад сёрниö.  

 

Тайö дона кывсö бусöдз энö вайöдöй,  

Оз инмöдчы сы дорö кужтöг  

Некод: энö косявлöй дзоридз сырсö  

Розалысь, кодi дзоридзалö и лым пытшкын,  

Сiдзи сёрнитöй венгр кыв вылын,  

Кыдз быттьö кевмысяд,  

Кыдз быттьö зарни, ладан, чöскыд дука сир 

нуанныд!  

 

И кодкö кö поэт, сiйö мед лоö корольöн,  

И священникöн и водзсиысьöн.  

Оз лöсяв ас кыöм сукман аркирейлы мантия 

вылö,  

А корольлöн сёрнилы – корысьлöн больгöм.  

 

Видзчысьöй талун ёна, кор пырад сёрниö,  

Видзчысьöй: кывйыс талун вежа кубок,  

Кодi сыысь вина юö,  

Видзöдö водзлань и сöмын корсюрö бöрлань –  

И кубок кисьыс оз сэсся лэдзлы.  

 

Комиöдiс Владимир Тимин  

Аттила Йожеф (József Attila) (1905-1937) 

 

 

НИМÖДÖМ  
 

1  

Ме пукала дзирдалысь крут кыр йылын.  

Том гожöмлöн  

кокни тöвруыс, чöскыд ужинлöн  

шоныдыс моз лэбö.  

Велöда сьöлöмöс чöвлунö.  

Абу ёна и сьöкыд –  

öтлаö чукöртчö ставыс, мый вошис,  

нёровтчö юр и öшöдчö  

ки.  

 

Ме видзöда гöраяс вылö –  

тэнад кымöслöн югыдыс  

быд корйын.  

Туй вылас некод, некод абу,  

и ме аддза, кыдз вöрöдö  

тэнсьыд юбкатö тöлыс.  

И чегъясьыс коръяс улын  

аддза, кыдз легö юрсиыд,  

тiрышталö морöсыд, да  

– кыдз сöмын пышъяс Синва
*
 нима ю –  

бара аддза, кыдз петкöдчö  

гöгрöс еджыд изъяс вылын  

тэнад пиньяс вылын нюм. 

 

  

                                                 
*
 Синва – ичöтик ю войвыв Венгрияын.   

2  

О, кыдзи ме радейта тэнö,  

сiйöс, кодi тшöктiс сёрнитны öткодя  

сьöлöмлöн медпыдi пельöсас  

пöръялöм кыны да öткалун  

да енъюгыдсö.  

кыдз водопад вешйö усян шысьыс,  

тэ сiдз жö торйöдчан меысь и лöня кывтан,  

кодыр ме, менам олöмлöн медвыв местаас,  

ылi матыслунас, триньга да горза,  

муас и енэжас клёнöдiг,  

мый ме радейта тэнö, тэ муса ичинь! 

 

3  

Ме радейта тэнö. кыдз кага ассьыс мамсö,  

кыдз ассьыд пыдiсö гуяс,  

ме радейта тэнö, кыдз залъяс югыдсö,  

кыдз бисö лов, а вир-яй – чöвлунсö!  

Радейта тэнö, кыдз радейтöны овны  

олысьяс кувтöдзыс. 

 

Тэньыд быд нюм, быд киöн шеныштöм, кыв  

ме видза, кыдз видзö усьöмторъяссö муыс.  

Аслам вежöрö кыдз кöртö кывъяс  

аслам кöсйöмöн тэнö вöйта,  

тэнад мича туша-мыгаыд,  

тэнад вылöмыд сэн сьöмöсыс. 

 

Здукъясыс, горалiг, мунöны,  

но тэ лöня колян менам пельясын.  

кодзувъяс öзйöны и кусöны,  

но ты колин менам синъясын.  

Тэнад чöсмöсыд, кыдз пещераын лöнь  

менам вомын, кöдзалiг, дöлалö  

и ва стöкан вылын тэнад ки,  

сы вылын вöсни сöнъяс 

чусыда тыдалöны. 

 

4  

О мыйсяма ме материал,  

мый тэнад видзöдласыд вундö сiйöс и лöсьöдö?  

Мыйсяма лов, мыйсяма би  

и дивö,  

мый муна ме тэнад вир-яй пыр  

нинöм-туман пыр моз? 

 

И восьса вежöрö кывъяс моз  

пыра ме тэнад гусяторйö… 

 

Тэнад сöнъясын вирыс роза кустъяс моз  

тiралö дугдывтöг.  

Найö нуöны помтöм визлас, медым  

тэнад чужöм вылын воссис муслун,  

и тэнад потанад мед бласлöвитöм пытшпи вöлi.  

Тэнад кынöмлысь мусö  

уна вуж серöдлö,  

мича сунисъяс  

гöрöдö кыиг да разиг –  

медым тэнад клеткаясысь сокъяссö кельöбö 

чуöртны  

и тэнад туганъяс-тыяслöн мича бадьясыс аслыс  

ошкöм шöпкисны. 

 

Важ збыльторыс шудаа мунö  

тэын тэ пытшкöсын  

и озыра олö шлак  

тэнад муслöн юкмöсъясын.  

Гыа-валъя мылькъяс кыпöдчöны,  

кодзувъяс тiралöн тэын,  

тыяс вöрöны, уджалöны заводъяс,  

бергалö миллион ловъя лов,  

гагъяс,  

нюйт,  

прöща тöдтöмлун да шаньлун;  

пöжö шондi, войся югыдыс букыштчö –  

тэын сэн шöйтö  

ассьсö тöдтöм помтöмлун. 

 

5  

Йöжöм вир войтъяс моз  

усьöны тэ водзын  

тайö кывъясыс. 

Олöмыс кетшалö,  

сöмын канпаслöн сöстöм сёрни.  

Но менам вывтыр йитасъяс, кодъяс выльысь 

чужöны  

лунысь лунö, дасьтысьöмаöсь нин  

лöньны.  

 

Но таöдз найö ставöн горзöны –  

кодöс кык сюрс миллион пиысь  

аддзисны,  

тэ öтнад, небыд  

потан, крепыд мöгила, ловъя вольпась,  

босьт ас пытшкад!..  

 

(Кутшöм вылын тайö асъя енэжыс!  

Уна кодзув сылöн ыргöнас.  

Синъяс доймöны ыджыд югыдсьыс.  

Ме воши, ме чайта.  

кыла, кыдз ме вылын тiпкö,  

кучкасьö сьöлöм)  

6  

(Сьылан-содтöд)  

 

(Нуö поезд, ме тэ бöрся муна,  

колöк, талун нин тэ пышкö суна,  

колöк, кöдзалас лöмалысь чужöм,  

колöк, лöня тэ шуыштны кужан:  

 

Сельгö шоныдик ваыс, тэ пырав!  

Со тэд кичышкыд, чышкысь тэ бура!  

Пöжсьö яй, тэ вай сёйышт да вольсась!  

кытчö вода ме – сэн тэнад вольпась.)  

 

Комиöдiс Нина Обрезкова 

Аттила Йожеф (József Attila) (1905-1937) 

 

 

МÖВПАЛÖМ 

 

1 

 

Лэдзö енэжыс му дорсьыс 

ассьыс югыд сöстöм кыа, 

лунся югыдiнас корсьö 

гут-гаг, челядь сылысь кывъяс; 

öвтö сöстöм сöдзыс вывсянь, 

руыс быттьö оз и торъяв! 

Войнас пуксисны пу вылö 

бобув кодьöсь ичöт коръяс. 

 

2 

 

Лöзöн, гöрдöн, вижöн мавтöм 

аддзи серпасъяс ме вöтнам, 

кылi, танi ставыс артöн – 

öти бус эз вöв тан тöдтöм. 

Öнi войыс менö вöтö, 

ставыс танi зумыд арта. 

Луннас меын тöлысь öтнас, 

вой – а менö шондi гартö. 

 

3 

 

Ачым кос ме, сёя сöмын 

нянь, да тайö горш да корысь 

ловъяс костас корся öнi 

мыйкö збыльджык квадрат дорысь. 

Жаритöм эз вöв вом дорын, 

менам сьöлöм кага сяма – 

керкаын и керка дорын 

öтпыр оз кут шырсö каньыс. 

 

4 

 

Быттьö поткöдлöм нин пескыс, 

куйлö ёрт выв ёртöн мирыс, 

личкö, кутö, босьтö, песö, 

öтисö мöд торйыс йирö, 

öта-мöдсьыс вылын юра. 

Абутöмсьыс лоö кустыс, 

а мый лоö, сiйö дзоридз, 

эмыс торпыригö киссьö. 

 

5  

 

Тöвар станцияын олiг 

пулöн вужъяс дорö водi, 

быттьö лöньлöн öтка олысь; 

юмов васöд турун вомын. 

Видзöдi ме видзысь вылö 

да вагонъяс вуджöр бöрся, 

кодi сэсся коркö чеччис 

лысваалöм из шом вылö. 

 

6 

 

Танi пытшкын сöмын пессьöм, 

ортсыас сэн талы помка. 

Тэнад дойыд – сотчысь мирыс, 

кылан аслад ловлысь помсö. 

Лолыд сотчö – вер тэ помтöг, 

мездман, кодыр ковмас бытьöн, 

тэчны керка аслыд овтöм, 

овмöдчас сэн выль кöзяин. 

 

7 

 

Тöрыт видзöдлi ме рытнас 

енэжтаслöн кытшыс вылö – 

дзирдалана сунисъясысь 

кыис канпас кысян станыс 

талун видзöдлi ме бара 

аслам руа вöтъяс пырыс 

аддзи, канпаслöн мый подыс 

öтторъя пыр орö-орö. 

 

8 

 

Лöньыс кывзiс – сэсся кучкис. 

Верман томлунтö тэ корсьны; 

вазьöм цемент стенъяс костын 

верман корсьны аслыд лöньлун – 

чайтi ме. И сöмын сувтi, 

кодзувъяс, Сизима кодзув 

дзирдыштiсны быттьö клетка 

менам дзескыдiн вевт вылын. 

 

9 

 

Кылi ме, кыдз бöрдö кöртыс. 

кылi, кыдзи зэрыс ваксьö. 

Аддзи, кыдзи важыс потi, 

абутöм куш вунны вермас; 

сöмын радейтны ме кужа, 

аслам сьöкыд олöм дырйи -  

мыйла сiдзкö дасьтны сыысь 

вермöм - асьтö кылöм-аддзöм! 

10 

 

Мортыс версттьö, кодыр сiйö 

оз нин помнит батьсö, мамсö, 

кодi тöдö – олöм сетсьö 

сöмын кулöмыскöд öттшöтш, 

вермö сетны сiйöс ковтöг 

любöй кадö – сiйöн видзö, 

кодi аслыс, да и йöзлы 

абу ен ни, абу поп ни. 

 

11 

 

Аддзылi нин коркö шудсö, 

небыд, югыд, ён да ыджыд. 

Керка йöрлöн турун вылын 

паськыд нюма сiйö вöлi. 

Уси небыд, шоныд гöптö, 

мелань рукнитiс на сiйö – 

век на аддза, кыдзи ворсiс 

югыд сылöн гöнъяс вылас. 

 

12 

 

Ола кöрт туй дорын. Танi 

уна поезд, и ме аддза, 

кыдзи пемыдiнас лэбö 

уна-уна биа öшинь. 

Тадз жö лэбö пемыд вояс 

уна-уна югыд лунъяс, 

и ме ола купе-лунын, 

сулала да лöня ола. 

 

Комиöдiс Нина Обрезкова 

Миклош Радноти (Radnóti Miklós) (1909-

1944) 

 

 

И АБУ КАЗЬТЫЛÖМ, И АБУ 

КИДТЫСЬÖМ  
 

Таöдз менам сьöлöмын вöлi уна гуся лöглун,  

Кыдз яблок сьöмöсын негр рöма кöйдыс из,  

И ме тöдi, мый андел колльöдö менö, сылöн 

киас шыпурт,  

Ме бöрся мунö, кыйöдчö и видзö, кор колö, кор 

суö притча.  

Но кодкö öтчыд садьмас кö шуштöм асылö сы 

вöсна,  

Мый ставыс бырöма, и мöдöдчас быттьö 

вержитчöм орт,  

Мыйсюрö кöлуйсьыс кольöмöн, и, веськыда кö 

шуны, кöмтöг,  

Сылöн шань, кокни сьöлöмас чужас  

Верстьöлуна, чöволана рамлун,  

Сiйö, бунтуйтö кö, оз ас вöснаыс, 

Сiйö чепöсйö ылысянь тыдалана аскиланьыс.  

 

Нинöм менам эз вöвлы и оз ло нин некор,  

Мöвпышт неуна тайö озыра олöм йывсьыс;  

Менам сьöлöмын абу нин лöглуныс, водзöс 

перйöмö оз кыскы,  

Ставыс лöсьыд, мича мойд,  

Горшлун, яндысьтöмлун  

Абу пыдди пуктанаöсь.  

Мездлун – мудер оланног,  

Быд восьтана розьöд  

Индöма: паськыд важся вöрын  

Верман вийны, сöмын не ас кöсйöм серти.  

Кипарислöн вож сьöд тыртöминын,  

Кодзвуъяс костын ыргö тöвру,  

Ышнясьöм, вышитчöм,  

Кор кывсö кывбуръясысь кылан;  

Кутыштö кöвъясьöм мöвп,  

Мый сытöг вошас  

Ловъя идзас чучела.  

Шенышт кинад и восьлав водзö.  

 

Комиöдiс Владимир Тимин  

Миклош Радноти (Radnóti Miklós) (1909-

1944) 

 

 

ГÖТЫРЛЫ ПИСЬМÖ 

 

Пыдiын кывтöмöсь, чöв олысь миръяс, 

пельясын чуналiс, горöдi мирлы, 

некод эз вочавидз, некод эз кывлысь, 

войнаын пöдöма,  Сербия ылын  

и тэ кöнкö ылын. Куш вöтъясам гöлöс, - 

луннас тэ бара на ловзьöдан сьöлöм, - 

сулала лöня ме, гöгöрам жургö 

папертлöн кöдзыд да чатöра турун. 

 

Кор тэнö аддза ме, тöдны ог вермы, 

тэ, кодi збыль вöлi, вунны он вермы, 

югыд кодь мича да вуджöр кодь мича 

туйсö ме тэ дорö аддза кöть кыдзи, 

вуджöрöн гöгöр тэ, син водзын ворсан, 

тадзи тай ёна мудз вежöрыд ворсö; 

вöлiн тэ збыльвылын, лоин тай вöтöн, 

бара нин томлунлöн юкмöсö вöйтчи, 

 

юася тэнсьыд, тэ радейтан менö? 

томлунлöн кыр йылын аддза ме тэнö, 

лоан-ö гöтырöн, - кута ме лача 

и бара нин ас садьö воöмöн аддза, 

тöда, мый гöтыр нин. Гöтыр и муса, - 

сöмын тай ылын тэ! Куимысь кусан. 

Ар нин. И ар менö вунöдiс татчö? 

Паметьын ставсьыс на ярджыка сотчö; 

Вунöдi быдторйö эскана лунсö, 

бомбаяс юр весьтын жуöны лунтыр; 

сöмын на синъястö енэжсьыс корси, 

кымöръяс вевттисны, серпасыс сорсис, 

бомбаяс юр вылам. Ме век на ловъя, - 

мед ме и пленын. Но лачаыс ловъя, 

ставсö ме тöда, но тэ дорö воа; 

тэ йылысь мöвпъясöн песi ме лолöс,  - 

 

став мувывса туйсö; и би пыткын олöм, 

и ковмас кö, усьласьысь би костын ола 

и мöдöн ме лоа, но тэ дорö кысся; 

ковмас кö, лоа ме пуяслöн кырсьöн, 

мужичöйлöн нэм быдсö сьöкыдын олöм, 

кор сöмын оружье да вынйöрыс колö, 

лöньöдö, быттьöкö кöдзыд ва гыöн: 

2х2 садь юрöн олöм ме кыла. 

 

Комиöдiс Нина Обрезкова 

Лöринц Сабо (Szabó Lőrinc) (1900-1957) 

 

 

ДЗИК НИНÖМЫСЬ  
 

Медся тешкодьыс: эска,  

Быттьö тадзи и колö -  

Радейтан, сiдзкö дзескöдан  

Асьтö, лов пыкöмöн олан.  

Та понда жаль ас коддьöмöс,  

Олан подувъяс, мыйö кутчысьöны,  

Кодi ас пытшкас вер,  

йöз водзын вир пычкысь звер,  

и ме ог вермы радлыны ас понда сöмын.  

 

Тэ абу менам, кытчöдз  

Тэ аслад, и кывны он куж  

Мöдöс, кöть сьöлöмтö пычкан,  

Быттьöкö вöчан сьöд удж.  

Мöдтор кöсйöм нин чужö,  

Кык эгоистлöн дуэль  

Этша, ме кора унджык:  

Ло менам юкöнöн...  

Жель  

 

Пырöма вир-яйö, висьлöс,  

Кувсьыны дась, сэтшöм мудз.  

Кöсъя тöдны, но киссьö  

эскöм, и вежöр оз судз.  

Пеж мöвп — медся лёксö чайтöм,  

Ме пытшкын лöньыштiс мед,  

Петкöдлы дасьлун бур садьöн  

Юр копырöн ветлыны. Тэд  

Вайö зэв ыджыд радлун  

Ме понда водзсасьысь кадлы  

 

И та понда колö минута  

Торйöн. Öнадлы. Тэн.  

Сы кост, кор мöвпавны кутан,  

Эн жалит олöмтö, эн  

майшась, пока абу кöлуй  

ловтöм и вынтöм... Дзик  

öтдорöн верман на лоны,  

Öд миянöс нинöм оз йит...  

 

Матысса мортлысь водзöс  

Босьтöм оз бурöд лов.  

Ло сэтшöм,мед радейтны позис,  

Лампа кодьöн, кор он ков,  

Кусöдла... Сiдзжö эн сёрнит  

И дзескыдiн кисьтны эн зiль,  

Вежöртан сэк — водз ли, сёр ли,  

Увтыртöм тэнö оз ви,  

И бур, мый такöд эн вермась...  

 

Комиöдiс Евгений Козлов  

Янош Пилински (Pilinszky János) (1921-1981) 

 

 

АПОКРИФ 

 

1 

 

Сы вöсна мый öтчыд Сiйö коляс ставсö. 

 

Сэки енэжлöн лöньыс да муыслöн, 

вийöм муыслöн лöньлуныс торъялас, 

торйöн понъяслöн чомъясын чöвлуныс. 

Лэбач кельöбъяс кытчöкö пышйöны.  

И ми шондiлысь петöмсö аддзылам, 

йöймöм синъяс кодь лöнь лоö шондiыс, 

кыйсьысь зверь кодь жö чöв лоö шондiыс. 

 

Но ме узьтöгыс колляла войясöс, 

оз тай узьсьы, кор ас мусьыд вöтлöны, 

песся пуяслöн скöрмöм коръяс моз, 

войся пу моз и ачым сёрнита: 

 

Тöдса тiянлы вояслöн восьлалöм, 

нярмöм му вывтi кадыслöн восьлалöм? 

Тöдса кулöмсö виччысьысь чукырыс, 

менсьым ёна мудз киясöс тöдмалiд? 

Кыдзи шуöны бать-мамтöм олöмсö? 

Колöк, тöданныд дойыслысь нимсö тi, 

кодi талялö нэмöвöй пемыдсö, 

чаштöм гыжъяснас, няръя кокъяснас? 

Войыс, кöдзыдыс, гуясыс тöдса-ö, 

вер моз кутлiнныд ассьыныд юрнытö, 

а тi сёйлiнныд кынмалöм воръясысь, 

сьöлöм потмöныс дойсö тöдлiнныд? 

Шондi петiс. И пуясыс ньöръяс моз 

скöрсьысь гöрдöдöм енэжас вуджöрöн. 

 

Петi туйö ме. Кулöмлы воча тай 

мортыд петалö некодлы кывлытöг. 

Сьöрысь босьтi ме сöмын вуджöрöс. 

Нöшта туй выв бедь. Верлысь паськöмсö. 

 

2 

 

Со мый вöсна ме велöдчи восьлавны! 

Тайö сёрмöм нин воськовъяс вöснаыс. 

 

Сэсся рыт лоö, вой аслас няйтъяснас 

кынмас яй вылам, куньса синъясöн 

водзö видзöда гöгöр вöрöмсö,  

дзоля пуяссö, налысь чальяссö, 

ичöт коръясын быдса вöр олö. 

Коркö важöн нин танi рай вöлi. 

Дойыс вежöрын бара ловъя нин: 

кыла сылысь ме джуджыд пуяссö! 

 

Гортö кöсйи ме, гортö воны нин, 

кыдзи Сiйö тай Библия небöгын. 

Со и горт йöрын менам вуджöрöй. 

Лöньыс мудзöма, пöрысь бать-мамöй. 

Мелань локтöны, менö корöны, 

Ме пöсь сывъясын, бöрдöны, коньöръяс. 

Менö примитö бöр важся олöмыс. 

Ылi кодзувъяс вылö видзöдла - 

 

Кöть нин талун мен тэкöд сёрнитны, 

кодöс радейтлi. Вояс кольöны, 

а ме мудзлытöг тэныд висьтавлi, 

бöрдысь кага моз потшöс коласö, 

ассьым сынöдтöг пöдысь лачаöс, 

мый ме воа да тэнö аддза быть. 

Кутшöм матын ми коркö вöлiмö. 

Кöч моз тiралö менам сьöлöмö. 

 

Тэнсьыд кывъястö, морт ног сёрнитö 

ме ог гöгöрво. Лэбач кельöбъяс, 

сьöлöм чашкöдлiг, сотчысь енэжас 

бара лэбöны, бара пышйöны. 

Öзйöм му вылас коньöр пöвторъяс, 

лöня сулалысь сотчысь клеткаяс. 

 

Ог ме гöгöрво мортнога сёрнисö, 

тэнсьыд сёрнитан ногтö вунöдi. 

Горттöм кывйысь на горттöмджык сёрниö! 

Кывъяс абуöсь. 

  Позьтöм сьöкыдыс 

öнi овмöдчис овтöм сынöдас, 

сöмын башнялöн кылö шыясыс. 

 

Некöн абу тэ. Олöмыс кушмöма. 

Улöс сад йöрын, кольöм креслöыс. 

Клёнгö вуджöрöй изъяс коласын. 

Ёна мудзи ме. Пета му увсьыс. 

 

3 

 

Аддзö Енмыс, ме шондi водзын нин. 

Аддзö вуджöрöс изйыс да потшöсысь. 

Аддзö вуджöрлысь пöдöм сынöдын 

ловтöг олöмсö, пöдан олöмсö. 

 

Ачым сэк кежлö изйö пöри ме; 

Ловтöм чукыръяс, яйöй серлалöм, 

Ыджыд изйыслöн ичöт юкöнтор 

öнi олöмлöн ловъя чужöмыс. 

 

И синва пыдди нин сöмын чукырыс, 

увлань визувтö, тыртöм воргаöд. 

 

Комиöдiс Нина Обрезкова 

Янош Пилинский (Pilinszky János) (1921-

1981) 

 

 

КЫВБУР. НЁЛЬ ВИЗЬ  
 

Узьысь кöрттувъяс йиа лыаын.  

Плакатъяс öткалунын кöтасьысь войяс.  

Коридорад колин тэ öзйыны би.  

Талун кисьтасны менсьым вир.  

 

Комиöдiс Нина Обрезкова  

Агнеш Немеш Надь (Nemes Nagy Ágnes) 

(1922-1991) 

 

 

ОКОТИТÖМ  
 

Кыдзи шуны? Кыв оз аддзы вомöй менам:  

Кывйöн шуны позьтöм окотитöм венö.  

– Вöлi кö ме ловъя вир-яй сёйысь турун,  

Йиджин эськö меö, чöскыд кöрнам дурин.  

Тэнад мугов кучик менам вöлi эськö,  

Тэнад мелi кияс, кодъяслы тэ эскан,  

Кодъяс медся тöдчана да колан кадö  

Шуöны: ме ачым ачымкöд век ладын.  

Менам тэнад кияс копыртчöны мелань,  

Менам тэнад юрси овны эз и велав.  

Бордъясöн ме бöрся сьöдов дзирыд дзирдöн  

Сiйö муас, кöнi помтöм олöм дзирдыс.  

Пыдöсöдз мед сидзис тэнад сылысь яйыд,  

Сук да юмов яйтö вом дорöдз ме вая.  

Тэнад муса кöрыд, повзьöдана кöрыд,  

Öвтö шалфей дукöн, урбöж кодь жö кöра .  

Босьтi эськö пытшкам тэнсьыд ловъя ловтö,  

Кодi лэбö сынöдас некодлы дзик ковтöм,  

Босьтi эськö ставнас, азыма да бурöн,  

Вöлi кö ме ловъя вир-яй сёйысь турун.  

– А мый öнi? Мый нö? Некор ог пет венысь.  

Радейтан тэ менö, радейта ме тэнö.  

 

Комиöдiс Нина Обрезкова  

Ласло Надь (Nagy László) (1925-1978) 

 

 

БИ  
 

Би, 

тэ вывтi мича, 

пессьысь, кодзувлöн вынöн 

ломты паровозсö кувтöдзыс, 

вöтлы, медым сьöд öткалуныс 

эз вöв сылы сьöкыдöн, 

би 

тэ вывтi мича, 

ловбиа, кыпыд, енъюгыд, 

дзордзав виралысь лэбачын, 

сот, медым судьбасö нимöдiс 

эз шойöдз доналöм лыяс, 

кыпöдысь кыв колö, 

би 

тэ вывтi мича, 

йи пиын вермöмлöн радлун, 

эн терпит, мый ми пöрысьмам 

да лов пытшкын тошкассям, 

кöдзалам вежöра олöмын, 

кöнi эм вузöс да юр вузалöм, 

пасьтöд пемыд-гöрдö, 

ну сэтчö, кытчö оз позь, 

айсбергъясын бал вылö, 

томлунлöн ен, 

би! 

 

Комиöдiс Нина Обрезкова  

Надь Ласло (Nagy László) (1925-1978) 

 

 

КОДI ВУДЖÖДАС МУСЛУНÖС 

 

Олöмöй дзикöдз кö кусöма, 

Кодлы чирк-скрипкаыс мусаммас? 

Кодi пужъялöм чальяссö шонтас? 

Öшкамöшкалысь тöдлас донсö?  

Кодi крежъяслысь сывъялас изъяссö, 

Аслас синваöн небзьöдас-изöдас? 

Кодi малалас-лелькуйтас öнi 

Стен пыр писькöдчöм юрси да сöнъяс? 

Важöн пежалöм эскöмлы, сiдзкö, 

Кодi матькöмысь сувтöдас вичко? 

Дзикöдз олöмöй менам кö орö, 

Грифöс повзьöдысь кодi лоö! 

Мöдар берегас пиняс кутöмöн 

Кодi вуджöдас радейтчöм-муслунöс! 

 

Комиöдiс Нина Обрезкова 

 

 

 

  



 
 

75 

 

 

Дюла Ийеш (Illyés Gyula) (1902-1983) 

 

 

БАРТОК
*
   

 

«Какофония?» – Сiйöс! Налы кö сiйö,  

мый миянлы такöдöм!  

Сiйöс! Му вылö усьöм  

стöканлöн шляпнитчöм  

пинясьöм, пила пинь костын  

напильниклысь чирзöм  

шы велöдö скрипка  

и сьылысь горшыс – оз ло мирыс,  

оз ло ладыс зарни, вылыс ныра,  

мича, тупкыса концерт залйын,  

кодыр абу на ой пемыд сьöлöмъясын!  

 

«Какофония!» – Сiйöс! Налы кö сiйö,  

мый миянлы такöдöм,  

сы вöсна мый эм на лолыс  

«йöзлöн», олö «йöзыс»  

и шыалö на! Öта-мöд дорас ниртчысь  

кöртлöн да изъяслöн зыксьöм –  

фортепианолы вариацияяс  

и голялöн лöсьöдöм сияс,  

сöмын тадзи кö сетöма олöмыслы  

гöгöрвоны ассьым правдасö,  

сы вöсна мый буретш тайö «какофонияыс»,  

тайö адскöй шумыс, кодi ловзьöдö тышлысь ой  

пестö гармония!  

 

                                                 
*
 Бела Барток (1881-1945) – венгр шылад тэчысь да 

фольклор туялысь. 

Сы вöсна, мый буретш тайö ойыс кывлысьö  

сымда пöръялана мича сьылан пыр –  

гармония дорö,  

арт дорö, збыльтор дорö либö бырас мирыс;  

помасяс мирыс,  

йöзыс оз кö кутны сьывны выльысь – мичаа!  

 

Косiник, стрöг музыкан, ина венгр  

(кыдз и мукöд тэнад ёртъяс – «тöдса»)  

вöлi-ö подувлун сыын, мый тайö йöзыслöн  

лов пыдiысь, кытчö тэ лэччин,  

мый буретш тайö пыдiсьыс и векни шахта-

горышысь  

ыстiн тэ гора шы вывлань  

ыджыд да кöдзыд залйö,  

кöн люстраяс пыдди кодзувъяс?  

 

Норлунöс менсьым майшöдлö, кодi  

такöдö менö кокни шыладöн;  

мамным миян поконик – прöщайтчигас  

мед оз сьылан-куплетъяс юргыны;  

керкаяс мырддисны – кодi лысьтас  

шарманка вылын ворсны.  

Эм-ö лача миян йöз рöдын? –  

тайö кö мытшöд и кывтöг тышкасьö миян 

вежöр,  

тэ висьтав,  

ыджыд стрöг музыкант,  

мый – век жö – миян эм помка  

надейтчыны и овны!  

 

И эм миян инöд  

– öд ми кулысьяс и ловзьысьяс –  

видзöдны веськыда сы вылö,  

мыйысь мынтöдчыны ог вермöй.  

Сы вöсна шог дзебысьысь содтö сiйöс.  

вöлi позьö, а öнi оз позь,  

мед тупкыса пельöн да синмöн  

овны, кор пессьö бушков  

и бöрнас шуны: тi эн отсалöй!  

Тэнö пыдди пуктöны сыысь, мый тэ восьтiн 

сiйöс,  

мый восьтiн,  

бур, скöрлун, бур мывкыд, грек –  

тэ быдтiн миянöс сiйöн,  

мый тшöтшъяяс моз сёрнитiн микöд.  

Таысь – кокньöдö!  

Тайö мöд сёрни!  

Мортсяма, абу пöръялана!  

Вынсö сетö и медся лёктор дырйи:  

сьöлöмöн усьöмын.  

 

Аттьö таысь,  

водзö тышкасьöм вылö вын сетöмысь  

весиг адын.  

Вот помыс, кодi нуöдö водзö.  

вот пример, кодi бура петкöдлас  

страксö, бырöдас сiйöс.  

Вот ыджыд ловлöн вочавидзöм олöмыслы  

и искусстволы, мый позьö  

терпитны ад.  

Сы вöсна мый ми мунiм сэтшöмтор пыр,  

кодлы и кывйыс талун абу.  

 

Пикассолöн кык ныра нывъяс,  

квайт кока вöвъяс  

вермисны сöмын гöрдлiгас  

акайтны,  

мый пыр ковмис мунны миянлы, йöзлы.  

Мый оз вермы гöгöрвоны сiйö, кодi эз вежöрт,  

мый вылö талун оз тырмы кывйыс, а, колöк, оз 

и тырмы,  

сöмын музыка, музыка, музыка, сэтшöм,  

кутшöм тiян, ыджыд двöйнилöн
*
,  

сöмын музыка, музыка, музыка,  

важся выннас тырöм музыка,  

«йöзлöн выль сьылан» йылысь мöвпалысь  

и вермöм вылын ыджыдалысь,  

сы выйöдз мездана, мый тюрмаяслöн  

стенъясыс киссьöны,  

кöсйысьöм лöсьыдлунысь, танi, му вылас  

лёклунöн кевмысьöм,  

вöлтар киссьöмöн козьнасьны,  

дойяс вöчиг бурдöдны,  

олiгас тэнö бура кывзöмöн  

бурджык мирö нуöдысь музыка.  

 

Уджав, бурдöдчысь, кодi оз смилит;  

кодi музыкалöн чуньясöн  

ловъяснымöс видлö, и век аддзö  

кöн шог  

и торъя, колана бурдöдчантор сетö  

сiйöн, мый ой  

бöрдöм, кодö петiс эськö миянысь,  

но оз вермы петны, миян пыдди  

 

– кодъяс чужисны кывтöм сьöлöмаясöн –  

аслас вейяслöн сиясöн кывйöдiс.  

 

Комиöдiс Нина Обрезкова   

                                                 
*
 Сёрниыс мунö Бела Барток да Золтан Кодaй (1882-

1967) йылысь. 

Лайош Априли (Áprily Lajos) (1887-1967) 

 

 

ЗИМÖГÖР МÖВПАЛÖ СУРЫМ ЙЫЛЫСЬ  

 

Енмöй, тöлыс тотшнитiс тэнад енколаö.  

Ме сулалi кöрт дзиръя öдзöсын  

да чуймöмöн видзöдi тэнад дзирдалöм вылö,  

дзирдыс киссис менам кияс, менам туйвыв бедь 

вылö.  

Йöзыс сулалiсны пидзöсчань, ме сулалi öтнам  

да кывзi тэнад вежа айлысь кывъяссö:  

«Тэ сьöлöм пытшкад кедзовт енъюгыдсö  

да мун сэтысь шöртпом пасьтöг».  

 

Енмöй, тэ öд тадзисö он кöсйы.  

 

Ме тöда, мый тэнад помтöм-дортöм муыдлöн  

сöмын öти из горс лишалiс меным,  

и тiралö сiйö ставнас, кор тэнад бушковлöн 

шыладыс  

грымакылö вылын, тупуяс костын.  

Но кор воас тулыс, вöрыс – менам,  

и зэв шань сiйö ме дорö: сетö меным сёян,  

пелыськайяслöн сьылöмöн пальöдö менö водз 

асывнас  

и рытнас менам горсйö уйкнитö ёж, тэнад 

вöчöмтор.  

Гожся месай, арнас гылалысь коръясöн  

выль арöдз дзебö став шогъяссö:  

кöмтöг ме ветлöдла тэнад лысваа видзьястi  

да тэнад шондiыд шонтö менсьым морöсöс.  

И вийсьöм-майшасьöм корö кö менö туйö  

да сьыланöн сёльгö мекöд орччöн тэнад ёль,  

гораа ме чолöмала тэнсьыд кельыдлöз оланiнтö,  

да шутляла и, Енмöй, тэ тайöс кылан.  

Менам турунвиж пызан вылын сёян – вöрса 

козин,  

юрвевт вöзйысь би меным оз ков,  

висьтав вай, вöлi-ö коркö тэнад енъюгыдыд  

кодлöнкö менам кодь жö мича? 

  

Ковмас кö мунны, пельпом вылысь паськöмöс  

öти здукöн верма шыбитны,  

кöмкот кутысь гезъяс ог жö коль кокъясам.  

Енмöй, ог вермы ме кедзовтны тэнсьыд 

муюгыдтö,  

но верма петны туйö, кор тэныд ковмас,  

тэнад кывъяс серти: дзик пасьтöмöн.  

 

Комиöдiс Нина Обрезкова  

Золтан Йекели (Jékely Zoltán) (1913-1982) 

 

 

ВЫЛЬ СЮРСВОЛЫ  
 

Выль сюрсвоас ми огö кутöй овны,  

Ог аддзылöй ми сылысь татчö воöм,  

Пыдын кутам куйлыны, а вылын  

Лöз енэж тырыс выль машина лоö.  

Табан
*
 моз жö пасьвартiсны керка,   

Вольпась, улöс – ставыс сотчис биын.  

Кытчö воши миян фото-серпас?  

Небöгъясным кытчö воши миян?  

Туйяс вылын дзуртöны выль кöмъяс,  

Мукöд нывъяс мукöд платтьö новлö.  

Миян унным чöскыд. Пöдса вомъяс –  

Важ виналöн тупкöм юмов лолыс.  

Кадыс кутас шондi-кытшнас öвтны  

быттьö ыджыд важся часi кывйöн,  

а ми узям, пальöдтöм нин вöтным,  

узьöны кыдз инкъяс изъяс сывйын.  

 

Комиöдiс Нина Обрезкова 

  

                                                 
*
 Табан – вöлi коркö асшöр овмöдчöминöн, сэсся пы-

рис Будапешт карö. 

Домокош Силади (Szilágyi Domokos) (1938-

976) 

 

 

ГÖРАЯС, ПУЯС, ТУРУНЪЯС  
 

Гöраяс, пуяс да турунъяс, скöр-веж да югыдлöз 

енэжтас, сьöлöмлöн рöдня,  

мусаяс, аддза ме тiянöс, казьтывла тiянöс, 

кыдзи тi довкйöдлан юрнад,  

менам öд чигъясöй эз жö на вунöдны вöръяс да 

гуся вöр ордымъяс, кöинöсь кöра  

сук коръя чомъяссö, сук коръя кымöръяс, сук 

коръя туннельяс сиптыса синъясöн,  

купайтчö, выльмöдчö танi мудзлун, кöн асныра 

лöнысь вöйзöдö скач,  

мурталi ме вöрсö воськовъясöн, воськовъясöн 

гижи кышöдчысь шыпасъясöн  

чöлалысь музыкаö, паськöдчысь гаж 

нюмъялысь да нимкодясьысь пуяс улö,  

шондiлöн вирыс киссис, быттьö кыйöм-

пöрöдöм кöр горöдчис дойсьыс,  

шондiлöн вирыс киссис, вевттис енъюгыд-пи-

би-шöпкöдчöм,  

менам сьöлöм вылын, быттьö ув вылын ур, 

пукалiс виччысьöм,  

либö кыдз войлöн вевт вылын пукалiс лилия 

лепестокъяса кодзув  

– синлысъяс сайö дзебöм синъяс, кодъясö 

кынмöма лунъюгыдыс - :  

виччысьöм, мый верма лыддьыны тiянлысь 

лачаяс-дзоридзьяс-шыпасъяс,  

и ме пытшкö лолыштанныд енъюгыдыслысь 

вынсö, гöраяс, пуяс да турунъяс.  

Гöраяс, пуяс да турунъяс, скöр-веж да югыдлöз 

енэжтас, сьöлöмлöн рöдня,  

мусаяс, аддза ме тiянöс, казьтывла тiянöс, 

кыдзи тi рама довкйöдлан юрнад,  

Тi рамöсь кö – тi бур –; Тi сьöлöмсянь кö – тi 

лöньлун –;  

менам медся бур джынйöй тiянöс аттьöалö;  

тi – мир: сынöд, мыйöн вермö лолавны йöзыс,  

тi – оружие, дорйысьны, сурымыс кö бара 

вöтчö тiян бöрся;  

мöдöданныд сöстöм вылiас, медым миян 

юрвем-синъяс велалiсны помтöмлунас,  

сурымыс миянöс терпитö тiян вöсна и тiян 

ради,  

сöстöм ловшыа му, вöрся ёльяс, тi, вöрса 

кодзувъяс,  

тiянöс кори-кора-чуксася гажöдны, отсасьны, 

менам чуньяс помысь  

бырö кö кöсйöмыс. менам синъясын чусыд бусö 

пöрас кö югыдыс,  

тi бöр ловзьöданныд, тi, озыр сьöлöмаяс, лача 

садьмöдысьяс,  

тiянлысь ме гусяла кыв, музыка, сям, сьöлöм,  

тiянлысь, сöмын тiянлысь, гöраяс, вöръяс, пуяс 

да турунъяс.  

Гöраяс, пуяс, турунъяс, чальяс, скöр-веж да 

югыдлöз енэжтас, сьöлöмлöн рöдня,  

кори-кора-чуксася гажöдны, отсавны,  

мича туганъяса статя скалаяс, енэжöдз 

судзысьяс, ышöдысьяс,  

бадьяс-челядь, тöв вылас джига йöктысьяс, 

мöвпалысь кымöръяс,  

йöктысь шоръяс,нывбаба окыштöм моз 

ловзьöдысьяс,  



 
 

84 

 

вöрзьöдлытöм ичöт эрдъяс. шойччöг сетысьяс 

да муслун моз сьöлöм кыпöдысьяс,  

сук понöльлöн бать-мамыс, дорö меын емдон 

кодь юргысь вöля –  

малалысь ки, небыд вольпась, лэчыд сям, код 

дорö ме кöть кор верма шыöдчыны,  

кодъяс некор оз эновтны. кодъяс эскöдöны да – 

коньöрлы – сетöны сöвет,  

сывъялысь муса морт, кодi шогсö вийö; лöньин, 

кодiс босьтö тэнö пи пыдди,  

да сьöлöм сетанныд, мый вермасьöмыс вывтi 

бур, вывтi бур морт олöм,  

и вартö, медым тренируйтны, лöдсавны нöшта 

на менам вермасьöмлысь вынсö  

кодi менö оз пöръяв, мед ме коли и садь юра, и 

дисциплинированöйöн –  

аттьö тiян, гöраяс да вöръяс, скалаяс да коръяс, 

пуяс, турунъяс.  

 

Комиöдiс Нина Обрезкова  

Иштван Кормош (Kormos István) (1923-1977) 

 

 

ЕДЖЫД ДЗОРИДЗ  
 

Еджыд дзоридз зэрöн-шумöн сырсö кисьтö  

рака-тöлыс изъя гöптын бордсö сiсьтö  

кукуруза ассьыс вежов юрси нистö  

черань везйыс сыръяс костын овны лисьтö  

 

Еджыд дзоридз тэнад киын важ да мисьтöм  

еджыд дзоридз тэнад сiсьмысь киысь письтö  

кыдзи дзоридз ассьыс еджыд сырсö кисьтö,  

сiдз жö вошин, кöть и вöлiн сьылан-висьтöн  

 

Комиöдiс Нина Обрезкова 

Шандор Вöреш (Weöres Sándor) (1913-1989)  

 

 

ФЕЯ  
 

Гöнтупыль гöнтупыль йöктö.  

Ангеллысь кекöнач öктiг.  

Флейтаöн лягуша тутсö,  

Чирк сэнi шыасьлö муртса.  

 

Гöнтупыль гöнтупыль ворсö,  

Порсьпилы туналö бордсö,  

Окыштны кöсйысьö, серамсö дзебиг,  

Ыззьöдö коньöрöс лэбны.  

 

Гöнтупыль гöнтупыль тэчö  

Асъя ру стенъяса крепосьт:  

Гöститны воисны миян  

карлик-корольлöн ныв-пиян.  

 

Гöнтупыль гöнтупыль мудзис,  

кор вылö водiс да узьö.  

Видзöны унсö кык лёльö -  

Дзоргöны лöньöм кык лолöн.  

 

Комиöдiс Евгений Козлов   

Шандор Вöреш (Weöres Sándor) (1913-1989) 

 

АРСЯ ВАЛЬС 

 

Кöдзыд рыт вир-яйö мöрччö. 

Тiралö винатусь гöрддзым. 

Сьыланкыв ньылыштö вой тöв. 

Чомъясö дзебсьöны войтыр. 

Вичко саль ру пиö сюрис, 

Чусыда югнитлö юрыс. 

Зэр сора кымöрлöн вуджöр 

Ыбъяс да сад весьтöд вуджö. 

Гожöмлöн сьывсис нин войдöр, 

Шоныдiн корсьöны войтыр. 

Кöдздöдiс, рыт помыс мустöм, 

Йирмöгöн ойзöны кустъяс. 

Морт сьöлöм, код тэнö доръяс, 

Гожöмысь гожöм оз торъяв. 

Öткодь дзик, талун кöть войдöр, 

Казьтылöм сöдзöдчö войтöн. 

Вöрпусö биалö гöрдöн. 

Керкаын ичöт ныв бöрдö. 

Бобув кодь вомдорыд кытöн? 

Лöз-лöзöдз курччалiс рытыс. 

Мый вöлi — талун кöть войдöр — 

Казьтылöм разалiс войтöдз. 

Морт сьöлöм, код тэнö доръяс, 

Олöмыс гажöн оз торъяв. 

Тöвйыв куст коръяснас шаргö, 

Тiльгунöн чуксасьö аркöд. 

Ар сылы эзысьöн вештö. 

Рыт пöрысь олöм моз эштö. 

 

Комиöдiс Евгений Козлов 

Ференц Юхас (Juhász Ferenc) (1928-) 

 

 

РЫТЪЯ КЕВМÖМ  
 

Кымынкö во сет мен нöшта,  

Вöр-ваöй: вывтi горш Енмöй,  

Гусятор, нöдкыв ме вöшта,  

Эскöмöс удитан венны.  

 

Кадöдзыс, олöм кор эштас,  

Сибалö окыштöм дорö  

Иналун. Синмöс ог вештыв:  

Розаяс. Лöзов гут шöрын.  

 

Ю моз жö ва ньылыд кывтны,  

Вежöдысь туруныс, вöсьын,  

Син водзад быдмö да вынмö.  

Овнысö кутшöм жö лöсьыд!  

 

Бöрдны кыдз сюкöсьыд косьмö,  

Югыд моз ружтыны чöла  

Пуяслöн сюръясыс костын:  

Ышмалö целлофан-тöлыс.  

 

Кымынкö во сет мен нöшта,  

Сьöлöмам дзебсясьысь Енмöй:  

Кытчöдз ме вежöр ог вöшты,  

Сьывны кöть öтчыд мед верма.  

 

Кывбуртор гижыштны кужöм,  

Енъюгыд-дивöлöн козин,  

Быд асыв выльысь мед чужны,  

Шензьыны олöмлы позьöм.  

Кора ме, дерт жö, ог этша:  

Грека да, шога да олöм,  

Олöм, код кадъяссö нетшö,  

Пыр эськö жар, некор полöм.  

 

Аснырлун, кодзувлöн усьöм,  

Вирöйлöн шузьöмöдз волöм,  

Кувтöдз мед муслун оз куслы,  

Вир-яйлы радейтчöм колöм.  

 

Колö öд мыйкö век вöчны,  

Мыйкö – оз ылысас жöдзны!  

Тупкыны керкатö вевтöн,  

Виччысьны сурымтö нэмтö.  

Му пытшкас, дерт жö, ме муна,  

Розяссьöм пыжöн ме суна,  

Мед океанын нэм пуны,  

Кöн валъясыс-гыясыс уна.  

 

Пыжанöй – горт менам тьöсысь.  

Бöръяысь шондiлöн дзирд.  

Ме вылын енъюгыд-вöсьыс.  

Гу вылам чеччалö чирк.  

 

Комиöдiс Нина Обрезкова 

Шандор Каняди (Kányádi Sándor) (1929-) 

 

 

КОДКÖ ВЕТЛÖДЛÖ ПУЯС ЙЫВТIЫС  
 

кодкö ветлöдлö пуяс йывтiыс,  

тэнсьыд кодзувтö öзтысь-кусöдысь  

сöмын сiйö нин оз пов нинöмысь  

кодöс лачаыс дзикöдз мустöмтiс  

 

ме и пола, и öттшöтш надейтча  

тайö полöмыс менö видзö на  

тайö полöмсö ачым радейта  

аслам туй вылысь сiйöс видзöда  

 

кодкö ветлöдлö пуяс йывтiыс  

а вот мый лоö мекöд водзöсö  

кор ме уся, сэк сiйö öзтас-ö  

менам биысь выль югыд кодзувсö  

 

али топöдас нярмöм быдмöгöдз  

али тöпöдас пемыд чирторйöдз  

и выль кодзувлöн чужиг-быдмигас  

менам лолöй сэн оз нин дзирдышты  

 

кодкö ветлöдлö пуяс йывтiыс  

кывсьö ачыс пö кувтöм олöмыс  

кывсьö ачыс пö кувтöм лачаыс  

кывсьö ачыс пö кувтöм полöмыс  

 

Комиöдiс Нина Обрезкова 

Отто Орбан (Orbán Ottó) (1936-2002) 

 

 

БЫДЛУНСЯ НОК  
 

Тан кывбур тэнад кывбурыдкöд öткодь,  

Воштöм вейяс, Колчей,  

Тан кывбур, медым, кулö кö,  

Сiйö лöсялö кывйыскöд,  

Сы вöсна мый весьшöрö выль нэм,  

Важсянь кö нин яндысьтöмлуна  

И миян весьтын гажтöм енэж,  

Ыджыд майтöг больк.  

 

Збыльмытöмторъяс, революцияяс,  

Шорöн киссьö вир,  

«Став власьт народлы!»,  

И чужö выль палач, выль вождь,  

Сiсьмö, венö кö, выль оланног,  

И быгзьö кыв, кыдз вöв кудз,  

И бипур вылö тойлö эскöм –  

 

Оз югзьöд, а сöмын синтöммöдö.  

Кытштi, кытштi, кытштi, кытштi,  

Ветлöдлö кытштi тайö мирыс,  

Водзö видзöдö, рöмпöштанö,  

Артасьö кö, сöмын виччысьö важас бöр воöм.  

Мый выльыс вермас чужны олöманым?  

Морт мортöс и талун дась сёйны –  

Выльыс абу, а сöмын кутшöмсюрö вежлалöм,  

Тэын, виысь, и тэын, жертва.  

Оланпас, олан кутöд и веськыдлун  

Мирсö садьмöдасны – и мед кöть дугöдасны 

сьыланöс,  

Выль олан подулын юрöбтасны менам кывъяс;  

Ас пытшкын ставсö нуа, мый кольö бöрам,  

Ог нин видзöдлы бöрланьö и тöда, оз дорйыны 

менö  

Казьтылöмъяс, нимвидзöм, –  

повзьöдчан енэж чурк ме весьтын;  

аддзан кö менö, менам ёртöй, бергöдчы и 

шенышт кинад.  

Таöдз кö идöг сулалiс шыпуртöн киас, -  

Öнi, дерт нин, некод абу.  

 

Комиöдiс Владимир Тимин  

Имре Оравец (Oravecz Imre) (1943-) 
 

 

МОЗДАН ЛУН  
 

Прöшви кодь вöрзьöдлытöм лым  

Войнас усьöма важ, няйт лым вылас,  

Весиг абу окота сiйöс весавны.  

 

Шондöдiс, сынöдыс сöстöммис,  

Шондiыс оз пöж,  

Но югыдджык тöрытъя дорысь,  

Сы вöсна мый рудöбыс кайис вывлань,  

Да бара на тыдалö сёртасыс.  

 

Ни ылын, ни матын некод абу,  

Ни сикт гöгöрас, ни туй вылас,  

Абуöсь вöр гусьяс, ни ветлысь-мунысьяс,  

Быттьö став муюгыдыс кулöма.  

 

Сöмын лэбач сёянiнын кодкö вöрö,  

Кык пыста кокалöны зiля  

Кыськö аддзöм семечки.  

 

Лöня восьта öдзöс,  

Ог кöсйы шумитны,  

Узьö на менам мусаöй.  

 

Понъяс дöвöльöсь,  

Кöть кымынысь петала йöрö,  

Найö век кöсйöны ворсны мекöд.  

Мыйкö нокся,  

Бовъяла öтарö-мöдарö,  

Меным кокни да бур.  

 

Татшöм лунö кöсйи эськö кувны.  

 

Комиöдiс Нина Обрезкова  

Дежö Тандори (Tandori Dezső) (1938-) 

 

 

ГАМЛЕТ ДОРÖ СОДТÖД  
 

– татшöм аслыспöлöсöн вермас лоны  

сöмын паныда мöвп. Быд видлöм ачыс нин  

синвидзöдлас сяма бала,  

кодi ставсö мурталö ас ног; татшöм тюрган,  

кодi шыалö сöмын аслас шыöн – 
О, тэ менам вежласьысь руöй, тэ, кодöс  

бус чирйöдз пожналöм нин кадыс  

доддялiс олöм помöдз – 

 

Комиöдiс Евгений Козлов  

Дьöрдь Петри (Petri György) (1943-2000) 

 

 

[Вугыр вылö пысалiн, Енмöй]  
 

Вугыр вылö пысалiн, Енмöй,  

Кызь квайт во нин  

бергала-песся,  

кора, но некыдз  

сиыс оз зэлав.  

Буракö,  

тэнад юад чериыс абу.  

Но век жö надейтчан кö,  

бöрйы мöд нидзув.  

Бур, дерт,  

мый тэ бöрйин менö.  

Но ме эськö кöсйи öнi  

косьмыны да уявны шондi водзас.  

 

Комиöдiс Нина Обрезкова   

Отто Толнаи (Tolnai Ottó) (1940-) 

 

 

ПИЛИНСКИЙ НОВИ-САДЫН  
 

Öнi сэсся дзик нинöм йылысь гижны,  

лöсьöдны кывбуръяс (кöть мыйтаысь нин видлi  

дай мыйтаысь на лоö видлöма  

кыдзи wiener-bahnhof-ын беня серпасалiс 

бартокöс,  

мича эзысь юрсö тöдчöдöмöн)  

сы йылысь, кыдзи ново-садын янош пилинский  

(водзджык танi сiйö коркö вöлi нин саридз дорö 

мунiгöн  

и пыралiс католикъяслöн дворö,  

сэки и гижис дубровник йылысь  

мый каръяс артмöны милöсьт кевмöм пондась  

позис-ö мöвпыштны сэки, мый тайö карыслы, 

кодi асьсö плашöн моз сайöдö руд стенöн  

коркö ковмас на милöсьт, и тайö плашыс  

бара лоö няйт петкöдан кöджöн)  

сы йылысь, кор ново-садын янош пилинский  

уджалысь том войтырлы восьтöм тирпанов 

нима университетын  

(енмыс тöдö, кодi тайö мортыс...)  

матыстчис ме дорö да аттьöалiс сыысь, мый 

кöнкö  

йирк дорас висьталi апокриф  

(кыдзи кужлiс сöмын бабич)  

вермис кутчысьны менам тош помö  

сы понда мый эз кö кутчысь, висьтасигас уси  

жельнöгöсь, пон чом ыджда кымын неыджыд 

сцена вылö  

вомöнногöн висьталiс ставсö сьöкыда 

лолалöмöн  

ме мыйлакö веськалi пукавны медводдза радас  

гашкö, сы понда, медым кыдзкö тыртны 

тыртöм залсö  

кириллицаöн плакат вылö вöлi гижöма  

мича шыпасъяс, но и меным водзвыв 

шöпнитiсны  

мый тайö плакат вылас янош  

а абу лудольфöвöй лыдпас йылысь лекция)  

ме збыльысь полi мый либö усьö  

стеклööн волялысь палата пельöсö пöперег  

либö лэбовтас бокногöн  

кос турун йылö пуксьöдöм лэбач чучела юр 

вылö  

но эз и думайт мый менам тош помö кутчысьны  

кыдзи шулi нин кыкнан кабырнас 

тшапкысьöмöн  

ме видзöдi сылöн мича кияс вылö кодъясöс тi 

тöданныд  

менсьым мудзöм киясöс шуигöн лэптiс вывлань  

и тайö вöлi вочакыв кодь  

(сы понда мый сымдаысь крукасьлiсны сыö  

и Шинко радейтiс нетшкыны  

и артмылiс тайö менам кöсйöм ногысь 

лöвкöтöмджыка  

(меным окота вöлi бöрдны)  

збыльысь кö и мукöд кадö менам тошкöй 

тшöтш  

öшалö трамвайын кутчысьöм вылö ладмöдöм 

вуг моз  

та бöрын чушкыны да шöпкöдчыны петiс ласло 

надь  

(вöлi сiйö пилинский кодь жö чангыль ныра)  

аслас беддьöн уськöдiс карлысь гербсö,  

быттьö воис сьöд салдат  

(и со татчö воис  

защитнöй рöма салдат  

сы гöгöр муыс ставнас быттьö сьöд розь, кодöс 

дорöсалöма югыдлöзöн)  

коркö öтчыд ми паныдасьлiм нин парижын  

и ужнайтiгöн казьтыштi та йылысь  

тшöтш и сы йылысь, мый öнöдз кыла port-des-

lilas-лысь улис кöрсö  

(тайö и менам радейтана кинолöн ним,  

кöнi вöлi уна араб  

кыдзи эськö шуис даниель кишш – 

югославъяс да быдсяма мукöд венгрыс)  

сэсся олi сэнi тöлысьясöн тiянын моз  

((кыдзи тiян)) танi)) лилла вылö горöдчöмöн 

юалiс янош  

сэнi неуна улынджык олiс целан либö rue, либö 

avenue poincare вылын  

цилинский целанкöд эз вöв тöдса, сiйö ёртасис 

чоранкöд  

сэнi сiйö керкаас весиг кирпичыс сiсь  

и войсö коллялiс эз нин лиллакöд  

а ультравиоллакöд кор матiгöгöрын öзйис став 

биыс  

и ме нелямын градусöдз биалöм вир-яя  

повзьöмöн öти дöрöм кежысь воськовтi тайö 

югöрланьыс  

(мастерскöйын, кöнi йöз тэчисны сöмын на 

печатайöтöм небöгъяс  

висьталiсны, мый тайö бисö пестiсны найö)  

мунöм водзын ме мыйкö шуи налы  

(доктор бори кöнкö пыдын мый йылысь кö 

вензис дарвашкöд  

роч сiтанысь ме пета горзiс  

и нöшта белградын кутшöмкö вен йылысь  

дерт, пештын найö водзö нуöдiсны тайö 

сёрнисö) шуис нöшта мыйкö  

виж машинаясын зыртчöм няйт вугъяс йылысь  

мый вермыны позьтöм öткаöсь найö  

и мый виччысьöны уллöи улич помö 

йöршитчöм кальвин изэрд вылын  

виччысьöны öшöдасны найöс  

ме сэки друг видзöдлi сылöн укшальтчöм сьылi 

вылö  

и некымын во мысти öти войö  

тыртöм няйтвиж трамвайысь збыльысь аддзи  

госсялöм, кучик вуг йылын öшалiс  

пилинскийлöн мича эзысь юрыс  

ме сувтöдi такси шуи «на бöрся!», чайтi гашкö 

вевъяла на  

«гангстеръяскöд ог уджав!» шуис таксист 

скöрысь  

и газнитöмöн мунiс  

ме гадкöй (гангстерлöн) газнад кöть кор 

газъяла.  

 

Комиöдiс Евгений Козлов 

Андраш Ференц Ковач (Kovács András Fe-

renc) (1959-) 

 

 

МИХАЙ БАБИЧЛАНЬ ВИДЗÖДÖМÖН  

(Öти лириклöн бöркыв)  

 

Кора ёна, отсав, Михай Бабич!  

Бара, кыдзи унаысь нин таöдз, 

Горшöй кö тасасьлö, буретш, ме кö пола,  

Мый гижны дышöдча да и сямöй оз 

тырмы  

И, код тöдас, ог нин некор вермы  

Да эг и вермыв, таысь кынтö менö.  

Быттьö пуяс тöвнырысь, тiрала,  

Быттьö кöдзалöм кодзувъяс  

Лэбачтöм увъясын, мыйта шог,  

Мыйта дой бергалö, мыйта войтöлыс 

кöртавлö,  

Косявлö öткöн олысьöс, и мыйта шöйтö  

Жулльöм тушаам, быд пельöсын, миян 

измöм  

Öнъя збыль олöмын висьтавны позьтöмыс,  

Ми кö эновтöмаöсь, быдöнлы 

веськодьöсь:  

Яналöны кыв и сёрниным, кор мытшасьлöны,  

Кор чöволöм юрöбтас, дзебас овтöм 

вылö,  

А мыйта пельтöмыс… Гöгöрво, Михай Бабич,  

Тэ верман гöгöрвоны, отсав меным!  

Чибö арлыдсянь тэ мекöд, быттьö быдторйын 

ме ачым,  

Тэ, гусьöн уджалысь мастер!  

Сiйö кадсяньыс, тэнад бурöн, юöртö  

Сы мында небöг, и тэ йылысь висьталö  

Öнi и сiйö, кодi броткылiс, мыждылiс тэнö,  

Дик йöзлöн мода серти, сы вöсна мый 

дöзмöдö,  

 

Сьöкыда шыльöдöм – из кодь чорыд,  

Зумыш памятник!.. И важ биа висьöм  

Абу бунт, и гöгöрвотöм, дивитана  

Поэтлöн асьсö кутанног!.. вывтiасьöмöн 

содтöма  

Аскетлöн вöчöм чужöм, кöвъялöм идеяöн 

лоины  

Мичлун, бур сям и зарни, кöдзыд 

вышитчöмö сетчöм  

Грöш дон оз сулав: пыр öтмоза, ковтöм  

Тöдöмлун – ортсысянь пыдди пуктöм!.. 

Пим-па-памм. И кутькуруть. И сiдз водзö. 

Отсав, Бабич  

Велöдысь! Ышöд менсьым лов  

Лэбавны вöйысь дi весьтын!  

Сет позянлун, Просперо,  

Пöрйöга велöдчысьлы, кеслачлы, 

леститчысьлы, йöйлы  

Гусьöн видзöдлыны сiйöс, мый оз позь,  

Сы вöсна мый тыдавтöм, и кедзовтана гижöд  

Кокниджык сявкнитöм унйыв 

кöтöмысь,  

Тöлöн листайтан задачаяс, кодъяс ми,  

Мыйла, кыдзи да мыйö пöрам,  

Кыдз бобувлöн сьöктаыс и креж, кор шудаа  

Чеччалö, лэбö, кыпöдчö вывлань!  

Мирыслöн муслуныс мевйöдö, сырмöдö, и  

Вышитчана рамлун, ылöдз мунö,  

Но бöр чепöсйö мулань, кыдз идöгъяслöн  

 Лыдтöм-тшöттöм котыр;  

И сы вöсна мый кöсйыны шогсьыны – мортыс 

татшöм  

Ачыс чужöмтöм.  

Дисциплинаö йöршитöм, синтöм, зэлöдчöма,  

Кыдз важ Грецияса трагедияяслöн 

чеглалöм муртас;  

И судьба строкаясас дзебсясьö: аддзам 

тöдчанлун!  

Тшöктö нюмъявны, сьöлöм дзерöдö,  

Миянлань кыскö… Отсав, Михай Бабич!  

Виччысьтöг суис верстьöлун,  

Кöнi енэжвыв туйясын югыдыс вошö руын  

Дзуртöмöн – и чегö.  

Быдтор пöвстас и нинöм пöвстас. Тэ сöмын 

тöдан,  

Кутшöм дженьыд нэма ловъясным,  

Кутшöма лöсялö сынöдыскöд  

Поэт, сiйö кö сувтас  

Чöвлуныслöн дорышас, усяс юрыс бергöдчöм 

вöснаыс,  

И мыкталöмöн бöрддзас. Мед кöть 

гöгöрыс мый.  

Эн бöрыньтчы нинöмысь! Эн ло дöвöльöн!  

Nunquam revertar
*
! Менам велöдысь,  

Отсав! Тэ ставсö вуджин, ставсö тöдан,  

Бур ногöн тэчаслун –  

Лэдз менö аслам туй вылö и, прöстит, Михай 

Бабич,  

Менам месай, мый шыöдча ас морт 

дорö моз,  

                                                 
*
 Лат. Некор оз локны бöр. 

Кыдз корысьяс ёрта ёрт дорас, кыдз Господь 

дорö,  

Кыдзи сылöн Вежа отсасьысьяс дорö.  

 

Комиöдiс Владимир Тимин 

Лайош Парти Надь (Parti Nagy Lajos) (1953-) 

 

 

ПАМЯТНИК  
 

Кыдз нинкöмъяс, мыйöн некор из вылö эз 

тувччавны,  

Сэтшöм эновтöм, сэтшöм вöрзьöдлытöм,  

Тшöтьсялöм-сутшкасьысь кöмтöм кокъяс,  

Чорзьöм кучика, больничаын рытъя кыаын.  

Памятник зьöмöдыс топöдöм кокъяслы, нырлы 

да лядьвейяслы.  

Туша, крöвать, вир войтöдан, чукрасьöм узьлан 

кöлуй  

Кöдзалысь местаын, кулан кöлуй,  

Кöнкö тöв гурйылын ыркнитлысь, сынан 

пиньяссö,  

Быд лолыштiгöн юрси нетшкыссьö,  

Сэнöсь на быттьö, и öнi быдтыны колö,  

Кöнi юрси чикильяс артмöны и шылялö 

мупытшса Лета,  

Кöнi визувтö водзö и сорласьö ставыс,  

Тыртöминын исковтö майтöг моз.  

 

Комиöдiс Владимир Тимин 
 


